
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Зохиогч: Саяхан нэг өдөр би шинэ жилийн тавгийн идээ авах гээд их дэлгүүрт орж, чихэр боовны тасагт оочирлож байв. Тэр тасгаас юм авахгүй улс хажуугаар нааш цааш холхин өнгөрч хөл хөгжөөнтэй байлаа. Тэр бүхнийг анхааралгүй лангуу руу гөлөрч ямар чихэр хэдий хэмжээгээр авахаа бодоод зогсож байтал нэг хүн өнгөрөх шиг болсноо ханцуйнаас минь татав. Эргэн харваас хэзээний танил Галсан багш ажээ. Амар мэндээ мэдэлцэх зуур, дүүрэн юмтай торон савыг нь заагаад:

	— Чи ч баярын юмаа нэлээд базааж аваа шив... гэтэл

	— Баяраа алд, өнөө муу Жаамаа өвгөн ойчсон шүү дээ. Хөөрхий ганц бие хүн, аав бид нар ажил явдалд нь оролцож байгаа юм гэв.

	— Жаамаа гуай?.. Нөгөө...

	— Тийм тийм. Тэр жил манайхныг айл байхад ус зөөж байгаагүй юу! гэж хэлээд цааш явав.

	Би ч юмаа бичүүлэх болж тэрхэн зуурын яриаг мартав. Харин авах гэснээ авч гэр рүүгээ алхалж явах даа Галсангийн хэлснийг гэнэт санав.

	Тэр жил би аймгийн арван жил төгсөөд Улсын их сургуулийн хэл бичгийн ангид суралцахаар хот орж ирсэн юм.

	Зун нь хөдөө нутагтаа амраад, намар нь аймгийн төв орж гэгээрлийн хэлтсээс бичиг зараа шийтгүүлэн шуудангийн машинд сууж их сургуульд орох болсондоо баярлан бас олондоо алдартай Улаанбаатарыг олж үзэх болсондоо түүнээс ч дутахгүй сэтгэл хөвсөлзөн аяны алтан шаргал замд орсон минь саяхны юм шиг санагдавч бас л хорь гаруй жил өнгөрчээ.

	Хот орж ирсэн өдрөө Сангийн Яамыг сураглаж байж олоод аавын төрсөн дүү Лувсан-Очир ахтай уулзав. Хот газар урьд нь орж ирж үзээгүй болохоор хашаагаа хэчнээн заавчиг хэрхэн олохгүй мэдэхгүй учир хүлээсээр байгаад ажил нь 5-д тарахад цуг явж, албан газрын задгай хашаанд байдаг гэрт нь очиж, нэгэн өвөлдөө тэр өрхийн гишүүн болсон билээ.

	Удсан ч үгүй хичээлийн жил эхлэв. Хичээл тармагц гэртээ ирээд түлээ мод хагалах хоол хийх ажилд нь оролцоно. Эхлээд туслах чанартай оролцож байснаа сүүл сүүлдээ бүр жинхэнэ галч тогооч нь боллоо. Манай ах арваад жил нэг хүүхэнтэй сууж байгаад намайг ирэхээс өмнө түүнээсээ салж, ондоо залуухан авгай авсан байж. Цэмбэл эгч эхлээд овоо л гэрийн ажил хийдэг байснаа аажимдаа сонин нь буурсан уу, эсвэл намайг ахас ухасхийгээд байхаар бэлэнчилсэн үү, хичээлээ тараад очиход минь бараг ороо хураагаагүй сууж байдаг боллоо.

	Ах өглөө гараад орой тав өнгөрч байхад ирдэг болохоор гэр ахуйн ажлын хуваарьт иймэрхүү өөрчлөлт орж байгааг юугаа мэдэх вэ. Ажлаасаа тарж ирээд миний хийсэн хоолыг амтархан идэж «ажил сайтай» авгайгаа талархан жуумалзахаас цаашгүй. Ер нь ч үг цөөтэй хүн. Хоол унд идэж гүйцээд ах ажилдаа, би давтлагадаа явах. Эгч маань эвшээлгээд үлдэх.

	Шөнө орой ах бид хоёрын хэн түрүүлж ирсэн нь нэгэндээ цай халаагаад, хэн сүүлдэж ирсэн нь үүдээ түгжээд унтдаг байлаа. Эгч маань нууцархаг дүр үзүүлэн унжсан торгон хөшигнийхөө цаана аниргүй хэвтээстэй. Хааяа хааяа хэвтрээ өөрчилж нааш цааш эргэхэд нь атаршин мах сууж байгаа бие нь хүндэд ор шажигнах нь сонстоно.

	Хэрэв тийм үед ах бид хоёр тааралдвал ах хойд ор руугаа горьдлого дүүрэн нүдээр харснаа над руу тонгойж:

	— Юмыг яаж мэдэх вэ, залуу хүн амархан л гэдэг. Хөл нь хүндэрч байж мэднэ. Миний дүү ажилд нь сайн тусалж байж үзээрэй гэдэг байлаа.

	Би ч яах вэ, ахын гэвч айлын зайд байгаа хүн чих хангинахгүй, нүүр улайхгүй хоолыг нь хороож байхын тул ажил явдалд чинээгээрээ зүтгэдэг байсан юм. Ганцхан юмнаас л их халгадаг сан.

	Юу вэ гэвэл, тэр жил манайхны ус зөөж байсан луухааны маань луус нь үхэж гар мухардсан учир хэд хоног усгүй сууж, мөс үүрэхэд хүрэв. Ашгүй, ахын ажлын газраас арга хэмжээ авч Жаамаа гэдэг өвгөн ус зөөдөг боллоо. Манайхны байдаг хашаа усны гудамжинд ойрхон болохоор тэр өвгөн хамгийн түрүүн хар үүрээр дайран өнгөрдөг байлаа. Тэр нь над бас нэг тээртэй ажил нэмсэн юм.

	Давтлагаас шөнө орой ирээд дуг нойртоо дугжирч байхад, залуу насны гэнэн сайхан зүүдийг сарниулан хөөж:

	— Миний дүү үүдээ тайл, усчин ирлээ гэж ах дуудах сонстоно.

	Нойрноос гүйцэд сэрэх нэг хэцүү. Өвлийн шөнийн уртад галгүй хоносон гэрт дулаан хөнжлөөс сугаран босож үүдний түгжээ мултлах нөгөө хэцүү. Ор руугаа хүрч хөнжил рүүгээ шургаж амжаагүй байхад үүд хэдийн цэлсхийтэл нээгдэж уур цан савсуулан усчин өвгөн аахилан орж ирэх бас хэцүү.

	Хатавчинд байдаг лааз руу ус хийгээд, үүдээ хаалгүй шахуу гарч дахин орж ирээд ус хийнэ. Үнэгэн лоовууз, хөмсөг, сормуус, хүзүүний нь ороолт цантаж цайгаад үзүүрсэг дотортой дээлийнх нь хөх даалимбан өнгө энд тэндгүй ус мөс болж, ялангуяа хоёр ташаа нь загасны хайрс шиг харагдах бүлгээ.

	Өвгөн дув дуугүй ус хийгээд үүд лавхан хаагаад явна. Тэрэгний дугуй цасанд чахрах шиг болоод хажуугийн айлын үүдэнд зогсож, хааяа хаалгыг нь тогших сонстоно. Нэгэнт сэрсэн ба дагжин чичрэн босож гал түлж цай чанана. Урьд луухаан ус зөөж байхдаа өдөр ирдэг байсан тул радио дуугарахад л босоод цай цүү амжуулдаг байлаа. Одоо нэгэнт ийм эрт босдог болсон тул ахыг босож иртэл хичээл давтах, ном унших сул цагтай болов. Хагас жилийн шалгалт ойртож байсан болохоор өөрийн эрхгүй нэмэгдсэн тэр сул цагийг сүүлдээ харин олзуурхаж эхэллээ.

	Тэг тэгсээр өвгөн усчны нэрийг Жаамаа гэж мэддэг боллоо. Ганц хоёр үг сольдог боллоо. Би тэр өвгөнийг өрөвдөж, ирэхээс нь өмнө урьтан босож, гал түлчихсэн байхыг хичээдэг боллоо. Тэгж амжсан өглөө өвгөн гуай усаа хийгээд гаансаа гаргаж зуугаад олон таван үггүй хэд сороод хоосон хувингаа аваад гардаг байв. Ах эгч хоёрыг унтаж байгаа болохоор тэгдэг юм уу, уулын үг цөөтэй хүн юм уу, ер нь олон үг дуугарах гүй дээ.

	— Мичид сүрхий гялтгануур байх чинь... тачигнах нь дээ гэж хааяа нэг хэлбэл хэлнэ.

	— Идэр есөө гэж... гээд санаа алдах шиг болно.

	Бид хоёрын ярьдаг яриа энэ л билээ. Тэгтэл ч хагас жилийн шалгалт, цагаан сар хоёр болж оюутан миний амьдралд банш бууз, өгүүлэхүүн өгүүлэгдэхүүн, боов чихэр, матери сэрэл, улаан цагаан архи, тоник силлабик шүлгийн ялгаа, ууц толгой, Навуходоносар Спартакийн аль аль нь тэгш эрхтэй давхарлан дарж авсан айхавтар хэцүү хэдэн өдөр тохиолдлоо.

	Сар шинэ нэлээд хуучирч, ууцны хальс тос дааварлан хатаж эхэлж байсан нэгэн өдөр Жаамаа гуай манайд орж ирлээ. Ирэх ирэхдээ бүр торгон дээлтэй, савхин гуталтай, амнаасаа архи ханхлуулчихсан гартаа баадантай юм барьчихсан орж ирдэг байгаа. Уг нь тэр өглөө ус хийгээд гарахдаа нөгөө л том дээлтэйгээ явсан юм. Би тэгэхэд нь:

	— Та сууж цай уугаач. Тэр махнаас хөшиглөөд... гэтэл

	— Дараа болъё, одоо айл амьтны усыг нь өгөлгүй болохгүй. Ойрдоо сар шинэ болоод лааз нь дандаа хоосон байдаг болж гээд гараад явчихсан юм.

	Тэгээд торгон дээлтэй орж ирэхэд нь би бараг таньсангүй. Мань өвгөн надтай золгоод, дараа нь гайхан гөлөрсөн эгчтэй золгож:

	— За сар шинэ сайхан шинэлэв үү, олз омог ихтэй, одон медаль олонтой юу гээд инээж байгаа харагдлаа.

	Би сандарч цай цүү болж, банш чанах гэтэл,

	— Юу хэв, юуг хэв гээд хөдөлгөсөнгүй. Тэгээд аахар шаахар юм ярьж өвгөн гуай ганцын зэрэг хундага цааш нь харуулж байтал ч ах ажлаасаа ирээд, эгч тэр хоёр айлд очих байсан учир яаран явах болов.

	— За миний дүү Жаамаа гуайгаа сайн цайлаад явуулаарай. Хөөрхий бидний хоол цайны ус зөөх гэж даарч хөрж явдаг хүн шүү гэж ах хэлээд нүдээрээ хойд авдар руу ирмэв.

	Би ойлголоо... «Даарч хөрж явдаг хүн шүү» гэдэг нь архи дарснаас өгөөрэй гэсэн үг, эгчийн шургуулга руу биш хойд авдар руу дохидог нь алчуур саван биш, хатуу хайрцагтай тамхи бэлэгт өгөөрэй гэсэн үг. Энэ дохионы утга учрыг би саяын хэдэн хоног сүрхий сурч авсан юм.

	— Өө, энэ чинь манай усчин өвгөн үү. Би танайхны нутгийн хүн гом байх гэж бодоод шүү гэж эгч хэлээд тэр хоёр гарч одлоо.

	— Манайхны усчин юм уу гэнэ шүү гэж Жаамаа өвгөн хэлснээ үгүй би ч гэсэн, хүнийг хэлэх юу байх вэ, чамайг эгчээ, эгчээ гээд байхаар чинь Лувсан-Очирын «нөгөө шуугиулж явсан хүүхэн байх нь гэж мэдлээ шүү» гэв. Өвгөн хэдийгээр орох айл олонтой, ийм тийм гэж шалтаг зааж байсан боловч би банш чаналаа. Хундагыг нь дахиад дүүргэлээ.

	Жаамаа гуай ам халж, үг олон болсон бололтой. Маргааш өглөө усны ээлжгүй, өнөөдөр буугаад амьтан ах дүү нараар орж гарч яваагаа ярив.

	— Танай энэ хашааныхан чинь голдуу, голдуу ч юу байх вэ дээ, цөмөөрөө миний дарга нар... Над мэтийн амьтан зочид нь цөөрч, зоог нь хуучирсан иймэрхүү цагаар л хэсвэл үнэтэй. Тэгэхгүй, юм юм нь шинэ дээр хэсвэл мань мэтийг хэн тоох вэ. Зөв биз гээд инээж байв. Инээхэд нь шанаархуу нүүрийн нь олон үрчлээ, баруун хөмсгийг нь тас дайрсан саран хэлбэртэй сорви улам тодорч, тамхины утаанд шарласан жижиг чигжүү нүд нь эржин гарна.

	Хундагатайгаа шимж хэдэн банш идэв. Идэх зуураа үе үе над руу харна. Би гэрийн эзний үүрэг яв цав биелүүлэхийг хичээж, хундагатайгаа нь байн байн дүүргэж байлаа. 

	— За боллоо. Ах нь явъя. Энэ хэдэн банштай цуг хичээл номоо унших цагийг чинь идчихэж мэдэх хүн шүү гэв.

	— Зүгээр, би өнөөдөрхөн нэг шалгалт өгчихсөн, дараагийнх нь болтол хэд хоногийн зай бий гэж би хэллээ.

	— Зай ч бий, лай ч бий гэдэг юм. Гэхдээ дараагийнх чинь ямар номоор шалгах юм бэ дээ?

	— Намын түүх

	— Уухай... Намын түүх гэнэ ээ? Ухаандаа, нөгөө хувьсгалын түүх үү?

	— Тийм.

	— Ухаа хонгор морьтой доо, улсын их жанжин даа гэж Жаамаа гуай аялснаа: — За биш болж байгаа нь энэ дээ. Манай чавганц цуг байсан бол намайг дуулаад ирэхтэй зэрэг энэ шилтэйг чинь цааш нь лав хураалгах байсан юм. Чи ч гэсэн хураачих гэж Жаамаа гуай хэлээд лонхтой архи авч өөрөө бөглөөд над өгөв.

	— Яах вэ дээ, байж байг гээд би буцааж тавилаа.

	— Хураа, хураа, Жаамаа гуай нь урьд залуудаа наадахаас чинь буцдаггүй л явсан юм. Одоо цаг ондоо болоод архи уух гэхээр авгай хориод, агсам тавих гэхээр цагдаа хориод байдаг болчхож. За даа тэгээд нас ахиад ирэхээр эр хүн ч архи уухаараа эм хүн шиг уйлдаг, дуулдаг болчихдог юм шив дээ. Тэгж шившгээ хутгаж явснаас үгүй нь дээр гэж эрсхэн хэллээ.

	— Цагаан сар байна, дуулбал дуулж, уйлбал уйлна биз гэлээ.

	— Яаж болох вэ! Айл хэсэж яваа болохоос найр хурим хийж байгаа биш, тэгээд миний дуулдаг дуу ч найрын дуу биш... хувьсгалын дуу гэж хуруугаа ёрдойлгон хэлснээ чамайг хувьсгалын түүх гэхээр чинь залуугийн нэг явдал санаанд ороод өвчигнөж байхгүй юу гэлээ.

	— Ямар явдал вэ? гэж би эрхэдгүй сонирхон лавлав. 

	— Ямар ч гэсэн танай наад түүхэнд чинь байхгүй л явдал. Би ч гэсэн намын дугуйланд явдаг л даа, юу заадгийг нь мэднэ.

	Өвгөн нэг хэсэг дуугүй сууснаа гэнэтхэн санаа авсан мэт

	— Үгүй яах вэ дээ хөөрхий, сайхан л юм заадаг юм. Гэхдээ тэр хувьсгалыг чинь үзэж харсан. Сүх жанжинтай уулзаж учирч явсан бидний санаанд яаж таарах вэ.

	— Та партизан уу?

	— Үнэмлэх гэвэл байхгүй. Гэхдээ гамин бароны бууны хараанд орж л явсан хүн дэг... За ах нь явъя гээд малгайгаа авч өмсөв.

	«Залуугийн нэг явдал санагдаад»... гэж түрүүн хэлснийг нь би сонирхож, өвгөн гуайг баахан суулгаж, хууч хөөрүүлэх санаатай байсан боловч,

	— Орой болчихлоо... Муу чавганц маань зовж байгаа байх, бас ч гэж хоёр айлаар орох ёстой. Ах нь ухаандаа наяад айлын ус залгуулдаг юм байна. Өдрийн 3-4 айлаар бодоод байсан чинь хориос доошгүй хоног хэрэгтэй болдог байна. Ээлжит амралтаа аваад ч барахгүй нь гээч. Яах вэ, тэгээд сар хуучиртал заримынд нь орсон болоод, заримынд нь суусан болоод, хэнийхийг нь ч орхилгүй шудраад хаячих санаа байна. Танайд харин лав гурван айлынхаа цагийг барчихлаа. Явалгүй горьгүй гэж зүтгээд болсонгүй.

	Би ахин дахин заасан авдраас хатуу хайрцагтай тамхи гаргаж өөрөөсөө арван төгрөг нэмж Жаамаа өвгөнд бэлэг барив.

	— Та түрүүн санаандаа орсон явдлыг над ярьж өгөхгүй дээ гэж хэлэхэд минь:

	— Тэр харин болох юм шүү. Гэхдээ өнөөдөр биш, дараа болъё гэв. Өвгөн нэг үг хэлбэл буцдаггүй төлөвтэйг би ажиж мэдсэн тул шавдан шалсангүй.

	— Хэзээ вэ? л гэж асуулаа.

	— Дараа. Би чамд тэгж байгаад нэг хэлнэ ээ гээд Жаамаа гуай явсан юм.

	Түүнээс хойш нэлээд хугацаа өнгөрөв. Урь унаж, ус гэсэж, хаврын сайхан улирал ирлээ. Жаамаа гуай өглөө болгон ус хийж| өгөөд аанай л нөгөө дуугардаггүйгээрээ гараад явчихдаг байв. Өвгөнөөр юм яриулахаа би бараг мартжээ. Гэтэл нэг өглөө усаа хийж гүйцээд зуухны дэргэд сууж тамхи асааж хэд сорсноо:

	— Үгүй хө, би чамд нэг юм ярьж өгнө гэсэн байх аа? Чи мартчихсан уу? гэв.

	— Хаанаас Жаамаа гуай, нэг хэлнэ гэсэн болохоор чинь...

	— Тийм. Би мартаагүй,. Маргааш бүтэн сайн өдөр чи манайхаар очоорой гээд гэрээ зааж өгөв.

	Маргааш нь Жаамаа гуайнд очиж улаа бутарсан сайхан цай оочих зуураа урьдын домог шиг сонин юм сонсож билээ. Хориод жилийн өмнө сонссон тэр зүйл санаанд минь сүрхий тод үлджээ. Гэвч одоо яаж тэр нэгэн өдөр Жаамаа гуайн ярьсан шиг ярьж чадах вэ дээ. Зарим хүний нэр ус мартагдаж, зарим нэг нарийн ширийн юм бүдэг бадаг болж. Гэхдээ би тэр яриаг нэгэнт бусдад уламжлах ёстой гэж бодож явдгийн хувьд чадах ядахаараа найруулан толилуулахыг үүргээ гэж санадаг юм.

	Жаамаа: Ахынх нь ярих юм чамд үлгэр домог шиг санагдаж магадгүй. Танай үеийнхэн юу билээ, «Бид үлгэрийг үнэн юм болгож байна» гэж ярих дуртай байх аа. Мөн биз? Тэр ч үнэн. Үлгэрт гардаг юмны зах зухаас бид бишгүй нүдээрээ үзэж, биеэрээ эдэлж байна. Гэлээ гэхэд үнэн явдал үлгэр домог болох нь бас байдаг юм. За энэ ч яах вэ, сул үг.

	Би уг нь энүүхэн Лүнгийн хүн. Хуучнаар бол шүү дээ. Олноогийн наймдугаар онд Бат-Очир зангийн хүүгийн оронд цэрэгт ирж Хужирбуланд суулаа. Тэр үеийн цэрэг цуухын байдлыг ч яриад яах вэ, та нар аандаа ном сургуульдаа заалгадаг байлгүй. Цэрэгт ирээд даан удаагүй байтал гамин орж ирээд Богдын төрийг устгаад, цэрэг гэж байсан бид хэдийн буу зэвсэг хурааж аваад үнсэнд чулуудсан шалз шиг хаялчхав.

	Би ч яах вэ энүүхэндээ гэж хэлэхэд, цаг төрийн үймээн самууны нарийн учир мэдэж байсан биш, цэрэг гэдэг ялаас мултарсандаа баярлаад харихын мөн. Харин ханиндаа буцна даа гэж бодож явсан манай эхийн талын хамаатан том Шагдар гэдэг хүн хүрээнд үлдэхээр боллоо Нэгд, яарч сандраад очих хамаатан садан байх биш гэнэ. Нээрэн ч манай эжийгээс өөр түүнийг ахан дүүгээ гэх хүн байхгүй нь үнэн. За тэгээд цэргийн алба хааж гар дээр байгаа ганц баа ташуур, үүнийг барьж нутаг очоод би яах вэ, түүнд орвол Хүрээнд үлдэж, айл хунарын ажилд зүтгэж, амь зуулгын бэлтэй болж байж буцна, тэгэхгүй бол ганц ташуур гэдэг чинь төрийн хар хүндээ бол бадарчны хоёр модноос ялгаа юу байх вэ гэнэ. Би хань татахын эрхэнд элдвээр ятгаж, цуг явъя гэж нэлээд гуйлаа. Хэн хэн маань ав адилхан нохой нүцгэн, гахай явган шүү дээ, би ч гэсэн чамаас хэдэн жил дутуу ч гэлээ Оройн чимэг, Очирдарийн хувилгааны алба хаагаад алгандаа. атгасан, хавтагандаа хадгалсан юутай байгаа билээ дээ гэж цөхөөдөхлөө.

	— Чи ямар ч гэсэн, ханан гэртээ бол хөгшин эхтэй, хаяа хатавчиндаа хэдэн малтай хүн гээд зангүй шүү.

	«За яах вэ, эр хүн нэг юм бодож санасан байлгүй тийм үед нь хажуу хавирганаас нь яагаад ч нэмэргүй тэгэх тусмаа том Шагдар уу» гэж бодоод ганцаараа нутаг буцлаа. Зун нь том Шагдар нутаг очлоо. Дөрвөн дугуйтай орос хийцийн бүхээгт тэрэгтэй очдог байгаа. Би тэрийг нь ч мэдсэнгүй. Нэг орой л санаандгүй байсан нь манайд давхиад ирлээ. Эжийд баахан эрээн цоохор даавуу, чихэр бурамтай иржээ. Тэгсэн нь хүрээнд Гүжинцоо торгоовынх гэдэг орос пүүзэнд хар ажил хийдэг болсон, одоо тэр пүүзний бичээч Михлайтай наймаа хийхээр ирсэн гэнэ. Үгүй нээрэн ч овоо хувцас хунартай зэгсэн морьтой ер нь яггүй байрын эр харагдлаа шүү. Цуг ирсэн бичээч нь тэрэг бүхээгтэйгээ хүрээн дээр үлдсэн гэнэ. Мань эр манайхыг сураглаад хонохоор давхиад иржээ.

	Ээж ч яах вэ хэдэн хонь ямаагаа сааж, жаахан мунгинаж байгаад унтаад өглөө.

	Бид хоёр элдвийг чөлөөтэй ярих гэж, бас ч зуны бүгчим шөнө халууцахаас халширч гэрийн гадаа унтахаар шийдлээ. Сартай шөнө од мичид бүрэг бараг жирвэлзэж, сэрүүн бүлээн салхи сэвэлзээд таатай, хааяа нэг шумуул жингэнэхээс өөр юу бид хоёрын ярианд саад болох вэ дээ. Харин уржнан хаврын хавсарганд ойчсон хөгшин хээрийн минь өнчин даага эжий бид хоёрын гараас сүү ууж торнисон юм болохоороо үе үе дуугаар минь таньсан бололтой дэргэд ирж, нүүр рүү минь агь ханхалсан бүлээн амьсгаагаараа цоргиод цаашийгаа явна.

	— Үгүй ер, мал хүнд дасна гэхэд ингэж дасдаг юмаа гэж том Шагдар гайхна.

	— Тэгэлгүй яах вэ, би гэдэг амьтан чинь үүндээ л хөгшин хээр болсон юм чинь. Цаадах чинь хариу хэлэхгүй болохоос хүний үг цөмийг мэднэ шүү... гэж хэлэхэд. :

	— Хөөрхий, уг нь хурдын удамтай гүү байсан юм гэнэ лээ. Энэ даага ч гэсэн хүний нүд булаах ид хавыг сорих морь болох шинжтэй байна гэж Шагдар хэлэв.

	Тэр шөнө Шагдар Богдын хүрээний тухай их аймар хачин юм ярьж билээ. Орос улсад большийв гэж улаан нам гарч, дотроо самуун дэгдэж тэр дуулианаар манай энд гамин дошгирч, хаа сайгүй алж, талж, тонож дээрэмдэж байгаа тухай Хүрээний хаяанд байгаа бидэнд ч дуулдаж л байсан юм. Шагдарын ярьсныг сонсвол ёстой нэг толгойтой үс өрвиймөөр байлаа.

	— Шагдар минь, цаад чандруунууд чинь монгол ах дүү нарыг хядахаас гадна монхор хамартай, ёнхор нүдтэй л юм харвал алаад байдаг сурагтай байх юм. Чи энэ орос морос дагаж байж юу болох бол доо гэж би хэлэв. Шагдар нэг хэсэг дуугүй хэвтсэнээ над ингэж хэллээ.

	— Тэр талаар зоволтгүй Энэ хорвоод чинь бидний мэтийн. доорд ядуус л бусдын эрхэнд орчхоод хоорондоо алалцаж байхаас, дээгүүрээ бол монхор хамар- тай ч байг, намхан ч байг, тэр байтугай хамаргүй ч байг цөмөөрөө түнш гээч. Ухаандаа манай Гүжинцоо торгоовын хамгийн ходий нь Наймаа хотын Заяат данжаад шүү дээ гэлээ.

	Тэгээд чимээгүй болж уужимхан амьсгалах нь л сонстов. Би Шагдараас асуумаар яримаар юм их байсан боловч унтаг гэж бодоод дуугүй хэвтлээ. Тэгсэн нь Шагдар гэнэтхэн эргэж, түрүүлгээ харан над руу тонгойгоод:

	— Бидний аль зовлонг тэр гэх вэ. Өвгөн чинь харин үзээгүй зовлонгоо үзэж явна. Чамд л гэж хэлэхэд Гүжинцоо торгоовынх хоёр охинтой юм. Эгч нь яах вэ эзний өрөөсөн, харин бага охин нь байна шүү... бага охин нь За за дэмий юм ярих нь гээд цаашаа эргээд хэвтлээ.

	— Үгүй чи яриач гэж би сониучлан шаардав. Хэчнээн ч шаардаад нэмэр болсонгүй. Зоргоороо тарайн хэвтэж, бие амарсан эр хүний тайван хурхираа мөдхөн надад хариу болон сонсогдлоо.

	Маргааш өглөө нь бид хоёр мордож Лүнгийн хийд дээр очлоо. Орос бичээч хэдийн босчихсон бүхээгийнхээ дэргэд түнтгэнэж байв. Нуруу намхан, толгой бөндгөр, цэхэр нүдтэй тэр орос нар шатаж байхад бөмбөгөн ултай гутал, ногоон цув өмсөж амжжээ. Шагдарыг хараад хэдэн үг хэллээ. Харахад ууртай байх шиг. Шагдар ажиг ч үгүй бүхээгтэй тэргийг нь түрж хийдийн хашаанаас гаргав.

	Тэгээд наймаа эхэллээ Бөндгөр толгойт монгол хэл гэж ус цас юм. Наймаанд ч сүрхий гэж юу гэх вэ. Миний авчирсан хэдэн арьсыг эргүүлж тойруулж хараад голж шилж байна ч гэж учиргүй. Тэгж тэгж Шагдар руу чулуудлаа. Шагдар над руу мушилзаад хэдэн арьсыг минь боож нэг хүүдийний ам руу чихэв.

	— Оронд нь юу авах вэ? гэж тэр орос асууж байх юм.

	— Харж байж болъё гэж би хэлээд бүхээгийн дэргэд чихэлдсэн улсын дээгүүр бараа руу өнгийсөн нь ганц нүдний дуран өлгөөстэй харагдлаа. Урьд Хужирбуланд байхдаа би нэг удаа дуран барьж үзсэн юм. «Холын юмыг нааш нь татаад, ойрын юмыг томруулаад, мань шиг малчин, анчин хүнд их хэрэгтэй эд байна даа» гэж боддог байж билээ. Миний үзсэн дурангаас ялгаа нь гэвэл хоёр нүднийх биш ганц нүднийх юм. Аваад шагайж харвал ялгаа огт нь алга. Туулын хөндийд байсан бор голдуу хэдэн морь алган дээр гараад ирэх шиг л тусаад ирлээ- .

	— Хөөе, үүнийг чинь авъя гэв.

	Нөгөө орос, 

	— Саяын хэдэн мөндлийн арьсанд уу? гэлээ.

	— Мөндөл ч гэж дээ, мөндөл л байлгүй. Мөлжих зулгаах хоёроор үзээд мөгөөрсний нь махтай гурав хоног ноцолдоод бараагүй юм даа.. Яах вэ, авах уу? гэлээ. Нөгөө орос бөндгөр толгойгоо бөндгөнүүлэн цэнхэр нүд нь гоожоод ирэв үү гэмээр цэхэр нулимс гартлаа инээлээ. Тэгээд миний гараас дурангаа авч буцааж өлгөлөө. Би нэгэнт наймааны хорхой хөдөлчихсөн хойно бууж өгөхгүй санаатай.

	— Нэмэрт нь юу авах юм? гэлээ.

	Орос над руу ширвэсхийн харж: 

	— Нэмэр ээ? гэж илэрхий дооглон  лавласнаа танай насаараа тарвага ална, энэ дуран үнэ төлөхгүй орос, герман хоёр байлдана аа, тэгээд ийм дуран одоо байхгүй мэднэ ээ? Танай чихэр авна болно оо, зүү, утас болно, оо, эрээн даавуу болно оо. А дуран болохгүй гэлээ.

	За тийм байдаг байж. Тэгсэн нь Шагдар нөгөө оростой чинь шулганаад уналаа. Юу гэж байгаа юм бүү мэд, харахад маргаад л байх шиг. Нэлээд тэгж байснаа тэр дуранг аваад над руу сарвайлаа.

	— Ав хө! гэж байдаг байгаа.

	Би алмайран яахаа мэдэхгүй байтал:

	— Ав ав. Би чиний хэдэн арьсны үнэ дээр энэ жилийнхээ хөлсийг нэмэрлэнэ гэчихлээ.

	— Үгүй, юу гэсэн үг вэ?..

	— Дуугүй ав...

	Би тэр дуранг өвөртлөөд гэртээ ирж ээждээ хамаг учрыг яривал эх маань надаас дутахгүй тэвдэж яана аа ийн ээ болов. Ааваас үлдсэн ганц мөнгөн аяга байдаг. Өөр гялайх гялтайх юу ч үгүй. Гэнэтхэн надад нэг сайхан санаа төрлөө. Урьд шөнө даагыг минь магтаад байсан нь санаанд оров. Эжий ч миний үгнээс гарах биш. Даагаа дагуулаад хийд дээр очсон нь бичээч Шагдар хоёр ч ид наймаа хийж байна. Морио уячхаад даагаа хөтлөөд очсон чинь Шагдар:

	— Чи даагаараа яах нь вэ? Эр хүн, эр морио наймаалах шиг зүдэг юм байхгүй шүү гэж хэллээ. Би учрыг хэлбэл толгойгоо яг түрүүчийн миний сэгсэрдэг шиг сэгсрээд болдоггүй нь. Тэгэхээр нь даагаа бүхээгтэй тэрэгний гуянаас уячхаад,

	— За сайн яваарай, нутгийн ах дүү нар тааралдвал хэлтэй ултай явдаг юм шүү. Мартсанаас чи урьд шөнө сонин юм ярих гэснээ ярьсангүй дээ... Буруу номын шуламтай нөхөцчихүүз гээд мориндоо алавхийн мордов.

	— Ингэж хэлэхийг чинь мэдсэн бол чамд ярьдаг байж... Тэр хүн их сайн хүн шүү. За яах вэ, би чамд дараа ярина гэтэл бөндгөр орос нь: .

	— Шагдар! гэж дуудахад:

	— За даагыг чинь далантай авч явахыг бодно оо гэж хэлээд цааш эргэв.

	Орос тэр хоёр өдөржингөө наймаа хийгээд орой Хүрээ рүү эргэсэн юм гэнэ лээ. Түүнээс хойш Шагдар бид хоёр уулзаагүй удсан юм даг. Хожим нь уулзаж Шагдар маань амласан ёсоороо тэр шөнө над яриагүйгээ ярьж билээ.

	Зохиогч: Намрын дэлгэр сайхан цагаар ой мод хэчнээн гоё билээ. Нийслэл хүрээний хойд талд Хандгайт хэмээх үзэсгэлэнт ам бий. Тэр ам хус, хуш, нарс, жодоо мод ихтэй, жирэлзсэн тунгалаг устай, самар жимс, мөөг ургамал элбэгтэй. Гүжинцоо торгоов хэмээх Кузнецовынх намар болгон Хандгайтад ирж асар майхан шаагаад хэд хоног мөөг, самар, үхрийн нүд, аньс, хад түүж тэр өвлөө даахаар, аяганы хийц, хоолны хачир чанаж, дарж авдаг билээ. Энэ жил ч бас тэгэв.

	Горхины дэргэд хоёр хөх майхан босгожээ. Нэгэнд нь торгоов эхнэр, хоёр охинтойгоо нөгөө өмгөр цоорхойд нь хөтөч Шагдар, зарц Ванька хоёр байрлажээ. Өглөө дөнгөж үүр гэгээрмэгц торгоовын эхнэр хамгийн түрүүн сэрнэ. Дүрэлгэр хөх нүдтэй өндөр гоолиг биетэй ойроос мах мариа сууж эхэлсэн авгай Ванькаг сэрээнэ.Ванька бол олон жил эдний тогоо барьж байгаад гэнэтийн өвчнөөр нас барсан хүний ганц хүү билээ. Одоо нас арван зургаа, нуруу дунд зэрэг, онцлог нь гэвэл сүрэл шиг цайвар шар үстэй. Хөтөч Шагдараас эхлээд хавийн монголчууд цөм түүнийг «Шархүү» гэж дуудна. Тэр хүү ч тэгж дуудуулах дуртай ажээ. Муу эцгийгээ амьд мэндэд ажилд нь тусалсаар байгаад гал тогоонд сүрхий дадсан хүү. Ер нь төлөв томоотой, юманд мэрийлттэй. Тийм болоод ч тэр үү, эсхүл өнчин өрөөснийгөө өрөвдөнө гэгч хүний ёс болоод ч тэр үү, орос монголгүй цөм тэр хүүд сайн.

	Шархүүг босохоор Шагдар аандаа босно. Морьдоо сэлгүүлж аргамжина, Өглөө цай бэлдэж байгаа хүүд тусална. Мөчир гишүү чирч авчирна. Өчигдөр түүсэн самар, жимс цэвэрлэлцэнэ.Гурван чулуун дээр тавьсан хоёр том тогоонд нэгэнд нь өдрийн цай хоол базааж, нөгөөд нь жимс чанаж, цайруулсан самар хуурна.

	Нар цухуйх үед хоёр охин босож, алчуур саван бариад горхи уруудан модны цаад руу орно. Тэндээс тэр хоёрын хашхиралдах инээх сонстоно. Бараг чармай нүцгэлээд хүйтэн усанд биеэ булхаж байгаа нь тэр. Энд буусны маргааш нь Шагдар гишүү мөчир чирч яваад тэгж байхыг нь харж нүд далдиран бургасны цаагуур нуугдан тойрч ирсэн билээ.

	Хамгийн сүүлд эзэн босно. Үсээ өрвийлгөөд, сах- лаа .маажлаад дотуур хувцастайгаа майхнаас гарч, нимгэн шүүдэр дээр нүцгэн хөлөөрөө мөр гарган гишгэлж, бургасны цаана орно. Эргэж ирээд:

	— Ванька гэж муухай орилоход нь Шархүү лонхтой юм, талтай шилэн аяга бариад майхан руу нь хар хурдаараа гүйн орно.

	Авгай, хоёр охин, Шагдар дөрөв төмөр сав хангинуулаад мод руу орж уулын хэц өөд авирна. Эзэн, Ванька хоёр майхандаа үлдэнэ. Ванька жимс чанаж, мөөг хэлхэн хатаана. Эзэн өдөрт хэд дахин,

	— Ванька! гэж дуудна Ванька нөгөө лонхтой юм, аяга хоёроо бариад гүйнэ. Бүхэл жилдээ наймаа хонжоо гээд наргиж цэнгэдэггүй Гүжинцоо торгоов жимсний энэ хэд хоног ийнхүү архи ууж, амандаа дуу гиншиж, дотуур хувцастайгаа майхан тойрон холхих буюу хураагаагүй орондоо дахин орж тийчилсээр өдрийг өнгөрөөж энэ насныхаа жаргалыг эдэлдэг ажээ.

	Ийнхүү хэдэн өдөр болж авчирсан хүүдий сав дүүрч хальж гүйцэхтэй зэрэг нэгэн өглөө эзэн:

	— Ванька гэж муухай бархирахад Шархүү лонхтой архи биш, шанагатай юм бариад майхан руу гүйн орлоо. Эзэн хараал тавих нь сонсогдож майхны амаар чулуудсан шанага нисэж тээр тэнд ойчив. Шанагатай бараг цуг, бас л шидүүлсэн юм шиг Шархүү годхийн гарч ирлээ. Тэр үеэр авгай, торгоов хоёрын дуу майханд багтахгүй хангинаж дүнгэнэж байгаад жаахан намжсаны дараа авгай,

	— Аль вэ Ванька дахиад хийгээд ир! гэж дуудна.

	Шархүү бутны ёроолд тээглэн тогтсон шанагаа авч хотод байхын анаж зэхсэн шүүснээс хийгээд майхан руу гүйн орлоо. Энэ удаа шанага ч нисэхгүй. Ванька ч годхийлгүй аажим тайван гарч ирэв.

	Шагдар энэ жил эдэнтэй анх удаа ирсэн тул тэр бүхнийг нарийн мэдэхгүй. Ямар ч л гэсэн эзний уур гарч гэдгийг ойлгоод, тэр шүүсийг юуны шүүс юм бол гээд амсаж үзсэн чинь хэл ам дарвигнуулсан шүү шиг шорвог юм байж билээ. Ярвайж, тургиж байгаа Шагдарыг хараад элгээ хөштөл инээсэн Шархүү:

	— Наадах чинь өргөст хэмхийн шүүс. Шартсан хүний дотор засдаг юм гэж хахан цацан хэлжээ.

	Эзэнд шар шүүс өгөхөөр удахгүй хот орно гэсэн үг гэдгийг Шагдар хэрхэн Мэдэх билээ. Тэр өдөр авгай эзэнтэй үлдэж, хоёр охин нь жимсэнд явав. Авгай нөхрөө цагдаж сэрэмжилж, хуурсан шарсан хоолоор дайлж, өргөст хэмхийн шүүс ам руу нь цутгаж өнжинө. Тэгээд үс сахал нь ургасан, жоготой хоёр нүдний нь гал буурсан эзний тушаалаар маргааш нөгөөдрөөс нь даагдахгүй болсон цагаан сав, урт хүүдий, торх хавчгийг нэг тэргэнд хоёр майхан, дэвсгэр пүүгээгээ нөгөө тэргэнд ачаад хот руу хөдөлцгөөжээ.

	Энэ жил бас л яг урьдынхаараа. Өглөө нь эзний архины «хөл хоригдов». Авгай сахиж үлдэх ёстой. Одоо атга жимс ч авчирсан хийх савгүй болсон тул тэр өдөр цөмөөрөө амран өнжих болжээ. Өглөөний цайгаа жижиг майханд ууцгаалаа.

	Намрын сэрүү татсан өглөө цэнгэг агаарт чанамал жимстэй цай уухын сайхныг Шагдараас бусад нь гайхан шагширна. Шагдар уулын хөдөө хээрийн хүн, тэгээд ч энэ аагын амтгүй чихэр жимс болсон нялуун усанд цайсахгүй учир хот орж байгаад шар тос самарсан сүүтэй цайнаас ганц аяга уух сан гэж яарч суув.

	Өнөө өглөө бөөнөөрөө сууж цай уусан учир хоймор талд нь авгай хоёр талд нь охид, бага охин Катягийн дэргэд Шагдар, том охины дэргэд Ванька суужээ.

	Хоёр охин яг ижил эрээн бошинз, цагаан цамц өмссөн гэвч нэг айлын хүүхэд гэж хэлэхэд хэцүү. Эзний том охин Лена яг эцэг биеэрээ. Нуруу намхан, дух жижиг, хамар шантгар, цаанаа л нэг жоготой, жартгар хар нүдтэй, чац богинотой, үс нь ширэлдэн. буржийсан хүүхэн билээ. Халуун тогоон дээр тогтоосон гүцтэй ханд авах гээд гараа өргөхөд суга нь гялсхийж тэнд нуугдсан бужгар хар үс эсэргэн талд суугаа Шагдарт харагдана.

	Бага нь харин эжийтэйгээ адилхан. Өндөр нуруутай, дүрэлгэр хөх нүд нь тодхон гялбасан тунгалаг царайтай, шуу шилбэ бүдүүвтэр, өсгөлүүн байрын охин билээ. Хөдлөх эргэх нь дөлгөөн, цаанаа нэг намбатай.

	Шагдар дэргэд нь сууж цай оочиход бие нь дулаацах бөгөөд хүүхэн суусан талаас бүр ч төөнөх шиг болно. Тэд цай уунгуут ажил явдал, ойр зуурын юм ярилцав.

	— Энэ нэг золигт өнөөдрөөс хар усыг нь балгуулахгүй шиг байгаад маргаашаас хот орцгоохыг бодъё гэж авгай төгсгөлд нь хэлээд өдөр ямар хоол хийхийг Ванькад хэлэв. — Шарсан мөөгөнд эзэн дургүй дээ гэж Ванька хэлтэл авгай тоомжиргүй:

	— Өнөөдөртөө ямар хоолой руу нь юм орох биш яадаг юм, бид дуртайгаа л хийж идвэл барав. Катя, Шагдар хоёр загас барьж чадвал цаадхадаа шараад өгнө биз гэж хэллээ.

	Цайны дараа Шагдар, Катя хоёр загасанд явах болов. Горхи явсаар амны эхэнд Сэлбэ голтой нийлдэг билээ. Тэндээс Катя жил болгон хэдэн загас барьж явахын урьд. орой шардаг заншил тогтжээ.

	— Лена, чи бидэнтэй явах уу? гэж Катя асуув.

	— Яршиг, би ч хэвтэж амарна... Тэгээд Харбаатар та хоёрт садаа болоод яах вэ! гэж эгч нь хэлэв. Шагдарыг анх ажилд ороход цэргээс халагдаж ирснийг нь дуулаад Гүжинцоо торгоов түүнийг Харбаатар гэж нэрлэдэг болсон нь тархсаар байгаад энэ торгоовын нийт хүмүүсийн аманд шингэжээ. «Хар» гэдэг үг анхандаа Шагдарт .хүйтэн чулуу шиг санагдсан боловч «баатар» гэдэг хөвөн зөөлөвчилж яв явсаар бүр дасаад хааяа хүн «Шагдар» гэж дуудахаар өөрийгөө гэж мэдэхээ байхад бараг хүрчээ.

	Катя, Шагдар хоёр дэгээ өгөөш бариад майхнаас гараад иртэл голын эрэг дээр сул эрхэлж байсан даага нь гүйн ирж, Катягийн мөрөн дээр хүзүүгээ тавьж эрхэлж гарлаа. Тэгээд Катягийн барьж явсан сав руу тонгойж үнэрлэхэд Катя , саваа санжгануулан:

	— Байхгүй, юу ч байхгүй гэж орос монголоор эрхлэнгүй хэлэв.

	Даага толгойгоо унжийлгасаар гомдол тасраагүй шинжтэй тэр хоёрын араас даган алхаллаа.

	Голын эрэг дээр ургасан ганц модны сүүдэрт ирээд Катя дэгээнд өт хийж ус руу чулуудаад уургыг нь Шагдарт бариулж:

	— За Харбаатар минь, цаад бөөрөнхий юмаа хөдлөхөөр суга татна шүү гэж хэлээд босож даагатай эрхлэн, нааш цааш гүйж гарав.

	Шагдар усан дотор бөмбөлзөн байгаа бөөрөнхий юмыг нь гөлрөөд байсан нь хөдлөөд ч унах шиг болов. Тэгэхээр нь өнөө уургыг суга татаад гаргасан нь үзүүр нь ар талд газар цохиж уурга хуга үсэрчээ.

	Катя гүйж ирээд:

	— Яана аа одоо, аавын их хайртай уурга нь юм сан. Би хугалчихсан гэж хэлэхээс, чамайг гэвэл ч... гэв.

	— Хэ цэс, энэ байтугай уурга хаа мунддаг юм гэж хэллээ.

	— Ерөөсөө өдийд ямар загас байдаг юм, жаахан сууж байгаад буцъя гэж хүүхэн хэлээд модны захад түрүүлэн очиж суулаа.

	— Загасгүй юм бол чи яах гэж наашаа ирсэн юм?

	Катя дуугарсангүй. Газраас таслан авсан өвсийг амандаа зуугаад дээшээ харж хэвтэв. Тэгээд үе үе Шагдар руу хөх нүдээ тусган байлаа. Тэгж тусгах бүр хөх тэнгэрээс нүдээрээ утган авч огторгуйн цэвэр цэнгэгээр зүрх сэтгэлийг нь булхах шиг Шагдарт санагдан авай.

	— Чи ер нь их сайн хүн юм аа, гэж залууг хэлэхэд

	— Юугаараа? гэж хүүхэн асуув.

	— Юм бүхнээрээ.

	— Тийм хүн дэлхий дээр байдаггүй юм. Над заавал ч үгүй өө байх ёстой.

	— Чи нэг л согогтой.

	— Ямар!

	— Чи над хайргүй.

	— Чи их хачин хүн юм. Би чамд хайртай гэдгээ хэлсэн! Хэлээд ч зогсоогүй... Чиний үгэнд итгээд эх эцэг, тэнгэр бурхан, ёс төр бүх юмнаасаа тэрслээд чиний хойноос явахад бэлэн байгаа шүү дээ.

	— Тэгсэн мөртөө эртээд нөгөө сахалтай юмтайгаа уулзаад зогсож байх чинь билээ.

	Энэ хоёр модны сүүдэрт байвч салхи үгүйн аясаар үл чичиргэнэх модны навчсын завсраар хээлэн туссан нарны туяа биесийг нь төөнөнө.

	— Тэр ямар хамаа байх вэ дээ.

	— Яагаад?

	— Миний сэтгэл чамд гэж чи ойлго. Тийм болохоор би хэнтэй ч уулзаж байсан чи зовох хэрэггүй.

	— Санаа амар юм болох нь ээ.

	— Тэгэлгүй яах вэ. Харин сахалтай хүний тухайд гэвэл... Би чамд хэзээ нэг цагт бүх үнэнийг хэлнэ.

	Хүүхэн өндийж Шагдарыг хүзүүдээд:

	— Дэмий юманд зовоод яах юм... Хоёр биеийнхээ ажил явдлыг бодох хэрэгтэй. Эрт орой хэзээ нэгэн цагт чи бид хоёр нэг тийшээ болох хэрэгтэй болно. Тэгэхэд яана аа?

	Энэ бол Шагдарын хувьд хамгийн хэцүү асуудал байжээ. Нээрэн яана аа? Шагдар энэ тухай олон боджээ. Нэг бодоход, гайгүй ч юм шиг. Гүжинцоо торгоов авгай хоёрын өмнө духаа цоортол мөргөж байгаад Катягаа буулган авч болмоор ч бодогдох шиг. Ялангуяа шөнө орондоо хэвтэж, ойр хэтийн ирээдүйгээ бодоход юм болгон бүтмээр, зөвдмөөр ч санагдах шиг. Өдрийн цагт Гүжинцоод зандруулан, түүний атирсан хөмсөгнөөс сүрдэж, хилэгнэсэн нүднээс далдирч явахдаа Катяг санадаг ч үгүй хэрэг гэж ойлгох шиг... Гэтэл хоёр биедээ улам дасаад, хайр сэтгэл нь баяжин ундраад байгааг яана?

	Одоо ингээд хүзүүдээд сууж байхад нь яаж хацарт нь Хацраа наалдуулахгүй, энхрийлэн таалахгүй байх билээ. Ийм үед юу л бол юу болог гэж бодогдоод Насны халуун нарны халуунтай нийлэн төөнөхөд бие биеэ тэврэн ойртуулж, тэр аясаараа наалдан ахуй энэ хоёр залууд орчлонгийн хамаг хатуу хөтүү яахан санагдах билээ.

	Хамаг сөл шүүс нь ууршин гарч байгаа намрын цэцэг, навч, өвс хөвдийн хурц үнэр ханхалж, залуу бүсгүйн исгэлэн халуун биеийн ариухан үнэртэй холилдон тархи толгой мансуурам бөгөөд цээж дотор ямар нэгэн бүлээн долгион цалгиж, оволзох зүрхийг улам ч хурдан лугшуулах мэт бүлгээ.

	...Шагдарын санаанд нар гялбасан болор мэт тунгалаг өдөр, хажуугийн өвсний угаас зууран хөшсөн Катягийн өрөөсөн гар, түүнийг уусгах мэт цавчилгүй дүрлийсэн хоёр хөх нүд нь үлдэж билээ...

	Даага уснаас гарч ирэв. Амьтан хойно нэгэнт хоёр залуу тоохгүй байгааг ойлгосон бололтой. Биеэ сэрүүцүүлэн, өөрийгөө зугаацуулан амжсан ажээ. Катя барьж явсан сагс руугаа гараа явуулахтай зэрэг тэр хоёрын дэргэд дэгдэн. ирээд Катягийн алган дээрээс хоёр ёотон таашаан үнхэж, шүлсээ савируулан хүн шиг амтархан зажилж байснаа гэнэт сүүлээ агсаж, зээрийн шилбэн хөлөө жирэлзүүлэн хойш урагшаа цовхчин харайлгав.

	Огторгуйн нар халуун цусыг нь халааж, орчлонг уяруулдаг хүний сэтгэлийн илч энэ хөөрхөн амьтныг бас л баярлуулан байгаа бололтой.

	Хоёр залуу эрхлэн дэгдэх дааганы хойноос нүд дагуулан харахад тэр хоёрын сэтгэлд ч үл ойлгогдох баяр хөөрийн совин татаж, хоёр гар нь аль алинаа эрэн тэмтэрч, нийлж атгалцах бөгөөд тэр хоёр гар хорвоо дэлхийн хамгийн бөх бат хэлхээ шиг санагдам билээ.

	— Чи одоо миний хайртайд итгэж байна уу? гэж Катя улалзсан хацраа Шагдарын хэнхдэгт наалдуулан шивнэлээ.

	Шагдар нэг хэсэг дуугүй бай. Эргэн тойрон нам гүм «Одоо юу гэх бол доо» гэж сэтгэл догдлон хүлээсэн Катя шиг сонор соргог байлаа.

	— Хорвоо гэж яривал юу болох бол, ямар ч гэсэн Хандгайтын аманд л над шиг азтай жаргалтай хүн өнөөдөр алга гэж Шагдар хэлэв.

	— Чи намайг яагаад тэр аз жаргалтай хүнийхээ тоонд оруулахгүй байна? Аз жаргал... Чи бид хоёрын өнөөдрийн жаргал, маргааш ямар гай гаслан болж хувирах бол доо. Чи зун хөндөөнөөс ирээд энэ даагаа над бэлэглэлээ шүү дээ. Тэгэхэд аав юу гэсэн бэ гээч? Харбаатарт энэ дааганаас өөр юу ч байхгүй, тэгсэн мөртөө охинд минь бэлэглэдэг нь юу ч билээ. Муу гуйлгачин чинь арай санаатай юм биш байгаа даа гээд хачин инээсэн шүү. Тэгэхээр нь миний зэвүү хүрч дотор арзганаад л явчихсан... Чамайг өмөөрөөд ч гэх юм уу, өрөвдөөд ч гэх юм уу даа. Тэгээд л би чамд хайртай болчихсон байх аа.

	Гүжинцоогийн тухайд Катягийн энэ яриа саяхан үлгэр дууны оронд байсан хоёр залууг үнэн амьдрал руу эргүүлэн авчрахад тэр хоёрын сэтгэл бодит ертөнц рүү эгэн орж эрх тааваараа харайлгаж явсан зээр өрөөсөн хөлөө хавханд тас Хавчуулсантай адил болжээ.

	— Чиний эжий, аав хоёр бид хоёрын нийлэхийг хэзээ ч зөвшөөрөхгүй.

	— Юун зөвшөөрөх... Энэ хэрэг илрэх юм бол аав бид хоёрын нэг маань үхэж л таарна.

	— Одоо яана аа?

	Хоёр залуу бие биеэсээ түмэнтээ тэгж асуувч тэр асуултыг нь тайлж өгөх хариулт тэр өдөр олдоогүй, хойчийн ч өдөр олдсонгүй.

	Жаамаа: Шагдар хожим нь надад ярихдаа Катяд хайртай байсан гэж ярьж билээ. Арга ч үгүй байлгүй. Катя гэдэг чинь ондоо угсааны хүн, Шагдар ямар тэдний зан араншин, ёс дүрмийг нь мэдэх биш. Жимснээс ирсэн намар Катя орой үдшээр олон янзын орос хүнтэй учраад байдаг болжээ. Заримдаа Шагдарыг дагуулж яваад гудамжны өнцөг дээр зогсоогоод айлын хашаа руу ороод явчихна, эсхүл хажуугаараа хэнэггүй юм шиг өнгөрсөн орос хүний халаас руу бичиг зурвас ч хийчихнэ. Шагдар тэр бүрийг лавлан асуухад,

	— Хэлэх цагтаа би хэлнэ гэдэг байжээ.

	Иймэрхүү байдал хэдий хэр үргэлжлэх байсан юм, яаж мэдэх вэ. Ямар ч гэсэн тэр намар байдал эрс ондоо болж, хоёр залуугийн амьдралд гэнэтийн өөрчлөлт гарчээ.

	Зун Лүн хавиар Шагдартай наймаа хийж явсан Михлай бичээч эзнийхээ том охинтой гэрлэх болжээ. Михлай уг нь бага охинд нь санаатай байсан боловч нэгд ирэхэд олон ах, хоёр гэхэд эзэн торгоов ертөнцийн мөнх бус үзүүлэх үеэс хөрөнгийн ихэнх том охинд ногдох зайлшгүй, гурав гэхэд, ойроос Лена дэргэдээс нь салахгүй, хойгуур урдуур нь хоёр өгзгөө тонтгонуулан гүйх нь их болсныг бас анзаараагүй юм шиг суухад бэрх болжээ.

	Нэг өдөр эзэн өөртэй нь юм ярихдаа «хоёр охин маань гүйлгээгүй бараа шиг хүүршиж эхлэх нь шив. Багынх нь төлөө би зовохгүй энэ дайтай охинд хэзээ ч хань мундахгүй. Гэхдээ эгчийг нь гэрлэхээс нааш багыгаа эрд гаргахгүй» гэж санаатай ч юм уу, санаандгүй ч юм уу хэлсэн билээ. Энэ үг монголчуудын Михлай гэдэг Николай Ивановичийн шийдвэрт эцсийн нь түлхэц болжээ.

	Зохиогч: Хурим ид дундаа нижигнэж байлаа. Кузнецов худалдаачны зочид цөм согтжээ. Согтохын хэмжээний хувьд адилхан бодовч согтох хэлбэрийн хувьд янз янз.

	Найрын ширээний төвд суугаа цэхэр нүдтэй Николай тачирхан үсээ бүр хусуулсан учир бөндгөр толгой нь улам бөндгөр болж, чухам юу болж байгааг ойлгож ядан түүнийгээ ийш тийш эргүүлэхэд толгой нь ямар нэгэн бөөрөнхий юм дорхноо эргэж ядан байх шиг харагдана. Ленаг гаднаас нь харахад согтсон шинжгүй. Хуримын нь цагаан алчуур доороос сул тавьсан тас хар үс нь махиралдан цухуйж дух, хоёр шанааг нь эмжээрлэсэн учир цагаан царай нь улам ч ер бусын цайвар харагдана. Харин хоёр нүд нь саянаас эцгийн салбар пүүзний эрхлэгч болсон Алексей гэдэг том эр рүү хүсэл тачаангуйн гал төгс ширтэх боловч анзаарсан хүн нэгхэн ч үгүй нь:

	Кузнецов өрвийсөн үстэй толгойгоо гилжийлгэж, шанаагаа тулаад жимсчний майханд ганцаар суугаа юм шиг амандаа дуу гиншин сууна. Авгайн нь хацар час улайж, хүн гар хүрвэл гар дээр нь цэврүү үсэрмээр минчийжээ. Сүмд гэрлэх ёсыг гүйцэтгэсэн хар лам өргөн залаатай хувин шиг том хар малгайгаа хааш нь унагасан юм бүү мэд, шувууны мөлжсөн яс, ногооны хальс холилдож тосны шавхруу гялайсан таваг дэрлээд хэнэггүй унтаж байв. Ширээний нэг өнцөгт бараг эрт галавын амьтадтай чацуу болов уу гэмээр хэдэн чавганц өвгөчүүл, хоолой нийлүүлж ядан нэгэн дууг байн байн эхэлж, байсхийгээд л будилан больцгооно. Харин залуучууд цэлгэр тасалгааны голыг эзэлж бүжиг наадам болжээ.

	Баян хуурч залуу, хоёр гараа хөгжмийн ирийсэн товч дээгүүр чөлөөтэй гүйлгэж, хуураа дундуур нь тасран тасартал татаж суув. Түүний нүүр царайг харахад болж байгаа юманд оролцож байгаа шинжгүй. Ер нь тэр нүүр болон хоёр гарыг нь салангид харахад нэгэн хүний цогцсын хэсэг гэж танихын эрхгүй ажээ. Үе үе хэн нэгэн залуу буюу охин түүнд архи хундагалан гараасаа өгч мах юм уу ногоо сэрээдэн ам руу нь чихэхэд хоёр нүдэнд нь түр зуур амьд хүний шинж орно.

	Бүжин наадсан залуус хошин шог дуу хоолой мэдэн орилж, модон шал дэвслэн цовхчиход өлөн тоос порхийн дэгдэнэ. Зүүн ширээний дээд үзүүрт суусан Заяат данжаад хулсан савхтай дэвүүр дэвж, хөлсөө сэвэн найр эхлэхэд л гаргасан ярвайх инээхийн хоорондох царайгаа хэвээр хадгалан, хэрэгтэй хэрэггүй дохилзон сууж байгаа нь хөдөлдөг хүүхэлдэйнээс ер ялгаагүй ажээ.

	Хятад данжаадын хажууд суусан хоёр оросын нэг нь хуучин консулын нарийн бичгийн дарга байсан хижээлдүү туранхай Насонов, нөгөө нь өнгөрсөн зун үл мэдэх зүгээс Хүрээнд ирээд, Кузнецовын нэгэн пүүзний Эрхлэгч болсон Алексеев гэгч билээ.

	Алексеев нас 40 орчим, бие нүсэр, хүрз шиг өргөн том сарвуутай, Хүрээний оросуудын жиг жуг ярих нь хааны жирд цэрэгт ахмад цолтой байсан гэлцдэг юм. Харваас ч бие бялдар хүнд боловч эгц шулуун, алхаж байгаа нь дэб даб хийсэн, нээрэн л цэргийн сургуульд уйгагүй нухлуулсан болов уу гэмээр. Гэвч Кузнецовын өмнө нахилзах бөхөлзөх нь үегүй мэт.

	Насонов тэр хоёр анхандаа чухал юм ярьж байгаа бололтой, дэргэдээ хүн очихоор ярихаа больж, урдаа байгаа шилэн аяганаас архи шимэн, янжуур баагиулан суув. Харин хажууд суугаа Заяат данжаадыг юман чинээ бодсон шинж алга. Заяат залуудаа оросын Алс Дорнодод. хятадын нэр зүүсэн япон пүүзний эрхлэгч байсныг тэр хоёр хэрхэн мэдэх билээ.

	— Атаман Семенов өөрөө ч ирж магадгүй, ер нь энэ талаар жич мэдэгдэнэ гэсэн... Роман Феодоровичийн дивиз л лав... гэж хэл нь орооцолдсон Алексеев Насоновт ярьж байхыг «хэл мэдэхгүй» Заяат сонссоор суулаа. Уржигдар Харбинаас ирсэн дээд газрын элч оросын цагаан намын цэрэг энэ өвлөөс хэтрэхгүй Монголд цөмрөн орж ирэх тухай мэдээлсэн нь одоо дахин нотлогджээ.

	Баруун ширээний үзүүрт хоёр гурван хүн элдвийн юм ярьж инээн хөхрөх боловч найр хуримын шуугиан түрхрэх үеэс харин шивнэлдэн сууна. Тэд нарын нэг нь Кузнецовын зарц, нөгөө хоёр нь орос хэвлэлийн хорооны ажилчин билээ. Тэднийг хажуугаас нь харахад найрлаж наргиж суугаа улс шиг гэвч бараг нууц хурал хийж байгаа нөхөд гэж хэн таах вэ дээ. Эд нар мөн л цагааныхан орж ирэх аюул нөмөрсөн тухай ярилцаж, энэ талаар өнгөрсөн хавар коминтерн болон Сибирийн товчоог1 төлөөлөн ирсэн Наум Бортманы сануулан хэлснийг дурсан, хойш нь Эрхүү рүү хэл хүргэж, Хиагт хавиар байгаа монголын хувьсгалчидтай холбоо барих арга замаа сүвлэн суужээ. Эзний бага охин эрх танхил Катя хааяа дэргэд нь очиж, тавагтай зууш, идээ будаа сэргээх зуураа хошин шог үгний далимаар бас л ярианд оролцож байлаа.

	Зарц нарын өрөөнд хишиг хүртэж суусан Шагдар охины инээх, орос ажилчидтай битүү үг хаялцан, эрхлэх тоглохыг хараад идэж ууж ч чадахгүй байгааг Ванька тогооч л гадарлаж байв. Түрүүнээс хойш Шагдар охины анхаарал татах гэж хичээсэн авч цаадах нь сохор юм шиг, өчүүхэн төдий ч тоосон шинжгүй Ширээний үзүүрт суугаа гурван оросын залуувтар нь охины чихэнд юм шивнээд, охин ч их л наалинхай зан гарган эрхлэн байхыг Шагдар үзээд тэсэж суухын нөхцөлгүй болов. Гэвч яаж тэр өрөө рүү орох билээ? Учраа олохгүй гөлөлзөж байтал нь гэнэт нэг ухаан оров. «Эртээд агуулахад лимбэдэж суухад. Гүжинцоо торгоов сонирхож таатайхан чагнаж байсан шүү дээ. Лимбээ барьж ороод Катяд дохио өгч гаргаж ирье... Орос толгойтой юм харахаараа намайг бүр хүн гэж бодохгүй шүү» хэмээн бодоод өрөөнөөсөө лимбэ авчирч зочдын өрөөнд орлоо.

	— За, орос газрын баян наймааны өчүүхэн зарц би эзний хурим дээр эгшиг барих гэсэн юм. Болгоож хайрлана уу гэлээ.

	Кузнецов огт ажиггүй, шанаагаа тулан гиншиж суув Зочдын зарим нь монгол хэл мэдэхгүй тул «Что он сказал?» гэж мэддэгээсээ лавлаж байгаа бололтой.

	Шагдар Катя руу харав. Охин өөдөөс нь цэлмэг хөх нүдээ дүрлийлгэн ширтэж ихэд таашаасан байртай зогсов. Нөгөө гурван орос ч Шагдар руу найрсаг ширтэн яриагаа тасаллаа.

	Шагдар лимбээ үлээж эхлэв. Гэтэл эзний хавьд байсан Алексеев дунхалзан босож:

	— Боль! гэж зандран хашхирав.

	Шагдарын лимбэний дуу тасарлаа.

	— Чи муу новш... ямар эрхтэй болоод ингэж солиорч байна? гэж Алексеев хашхичив. Уусан архи нь толгой руу нь харвасан бололтой. Насонов ханцуйнаас нь угзчин байхыг огтын тоосон шинжгүй, нүдээ улаанаар эргэлдүүлэн, дахин юм хэлэх гэтэл:

	— Байз та нар гэж Кузнецов зандран босож ирээд Алексеев руу эргэж, — Чи хө, юу юм? Миний зарц эзэндээ гэж юугаар ч юугаа дарж байсан чамд хамаатай юу? гээд түүн рүү хагас эргээд дайвсхийн хашхирав. Цөм ам хамхиад, тасалгааны дотор нам гүм боллоо. Нэг дүлий өвгөн л орчиндоо юу болж байгааг мэдэлгүй, авсан хүйтэн ногоогоо огтлох гэж оролдон байхад сэрээ нь шаазан тавагтай харшин эвгүй хяхтнана.

	Алексеев зангидсан гараараа ширээ тулаад, чээжээ урагш тонгойлгож, нүүрээ Кузнецов руу ойртуулаад:

	— Уучлаарай, нээрэн би, юу ч билээ... Би танай охиныг энэ балиар баавгайтай нууцхан дараад байна гэж боддог чинь эндүүрсэн байх нь ээ. Та өөрөө даавууг нь дэвсэж өгдөг юм шив гэлээ.

	Кузнецовын царай зэвхий дааж, жартгар хар нүд нь цог.шиг гялтганан тодорч олон таван үггүй аягатай архиа шүүрээд Алексеев руу чулуудав. Цаадах нь тонгосхийтэл шилэн аяга хананд бяц үсрээд Алексеев Насонов хоёрын ар руу будаа болсон шил, архи хоёр үсчив.

	Алексеевын царай хоёр нүд нь, тэр ч байтугай ханцуйнаас цухуйсан гар нь хүртэл час улаан болж:

	— Чамайг!.. чамайг даа! гэж үглэн байснаа — Чи муу хүдэх эр Оросын тайжийг... эзэн хааны жирд офицерыг... гэтэл. Насонов угз татан суулгав. Алексеев гэнэт ухаан орсон мэт дуугүй болж, хий л хоёр тийшээ гөлөлзөн байлаа. Хоёр гар нь дахин цайж, тэрүүхэндээ чичирхийлэн байх нь хүн бүхэнд тодхон харагдав.

	Харин Кузнецов улам агсарч:

	— Үхсэн хойноо, та нар тайж язгууртан бол доо! Орос нутгийг минь большевикуудад худалдчихаад одоо байгааг нь ээ Муу хүдэх эрийнхээ... долоогоод сууж байхдаа таарч дээ. Зайлцгаа! Цөмөөрөө зайлцгаа! гэж зочид руу хандан хамаг заваан хараал цувуулан бархирав. Зочдын түрүүч нь тэртэй тэргүй гарч байлаа.

	Кузнецов, Николай Иванович руу эргэж:

	— Эхнэр шүү юмаа аваад явж унт гэж загнаад хажуудаа авгайгаа таарахаар:

	— Чи гөлгөө өрөөнд нь оруулж түгж! Чамайг гаргасан байвал уу! Дэргэд нь хоосон хувин тавиад өг... Шагдартай эцсийн тооцоогоо хийж явуул. Дахиж миний нүдэнд харагдвал даа! гээд гуйван салганан өрөө рүүгээ алхлав.

	Авгай нь араас нь дагаж өрөөнд нь ороод эр нөхрөө унтуулах гэж нэлээд яджээ. Тэр нь тонгочиж тонгочиж хараал зүхэл урсгаж урсгаж, маргаашийн мандах нарнаар цөмийг нь алах талахаар амлаад нам унтав.

	Өглөө архи нь гараад гайгүй болох болов уу гэж гэр орныхон нь бодсон нь тэгдэг юм биш. Өчигдөр хэлсэн үгээ бүрэн дүүрэн давтсанаар үл барам, сүүлч хөлсөө авах гэж ирсэн Шагдарыг хараад

	— Муу новшийг ална! гэж сүх далайн дайрч үзсэн гэнэ.

	Жаамаа: Гүжинцоо торгоовынхоос хөөгдсөн Шагдар нутгийн нэг ламынд сууж, гаалийн газар хар бор ажил хийж амь зуулгын хувьд төдий л их доройтсонгүй. Харин сэтгэлтэй болсон хүүхнийхээ бараа турууг харж чадахгүй түүнтэй хаана яаж тааралдахаа мэдэхгүй их зовдог байжээ. Катягийн эцэг Шагдарыг хөөснөөсөө хойш охиноо хэд хоног хашиж байгаад гаргажээ. Гэвч муу үг дуулсан хүн хойно цагдах мөрдөхөө мартахгүй байв.

	Тэгтэл Катя Шагдартай холбоо тогтоохыг оролдох нь битгий хэл үгүйлж хайсан шинжгүй эрх наалинхай зангаараа эрхлэн наадан явахад эцгийн нь сэтгэл нэлээд онгойж, Алексеевын хорон үг мартагдан эхэлжээ. Катяг сэм харж харгалзах давхар үүрэг авсан Николай хүргэн ч тиймэрхүү яриатай байв.

	Ингэж байтал ч дүн өвөл болж гэнэ дээ. Өвлийн хүйтнээс айж хүрээ хотын шавар байшин, нүх болгонд жоом шиг бүгж, гудамж талбайгаар үзэгдэх нь цөөрсөн гамингууд нэг өдөр шоргоолж шиг язганан гарч ирээд, этгээд хачин хэлээрээ шулганалдан, бархиралдан унав гэнэ. Хойд уулын тэртээгээс үхэр буу үе үе лүнхийж, энд тэнд сум дэлбэрэн цас шороо хоёр холилдон пурхийж сүйд майд. Гамингийн цэрэг тэр шөнөдөө нүүсэн оготно шиг алга болж, маргааш нь Хүрээ рүү бароны цэрэг орж ирлээ.

	Зохиогч: Барон Унгерн Фон Штернбергийн командалсан Азийн морин дивизийн сөрөн тагнах хэлтсийн орлогч даргаар урд шөнө нь томилогдсон жирд цэргийн ахмад Алексеев барон жанжинд өргөн барих илтгэлээ сая л нэг дуусгаж, ширээнийхээ араас суниан босов.

	Цаг орой болсон боловч өвлийн цонхигор нар сая л дөнгөж өндийн босож байлаа. Нарны гэрэл шалан дээр дөрвөлжлөн тусжээ. Алексеев зөөлөн хивсэн дээгүүр нааш, цааш алхлан бичиж гүйцсэн илтгэлээ эргэн санаж мартсан, орхисон зүйлгүйд сэтгэл хангалуун байв.

	Бароны цэрэг Хүрээнд орж ирж байхад Гүжинцоо торгоовын салбар дэлгүүрийн эрхлэгч хааны жирд цэргийн ёслолын хувцас өмсөж, одон медалиа зүүгээд Насоновынхоос гарч ирэхэд дайралдсан орос монгол хүмүүс гайхан харж зам тавьж өнгөрүүлсээр байв. Алексеев шууд алхалсаар барон жанжны штаб түр орогносон байр руу очвоос харуулын цэрэг учир мэдэхгүй хоргоох гэсэн авч цаанаас Унгерний баруун гар Сипайло хурандаа гарч ирээд ихэд талархан тэвэрч жанжин руу шууд дагуулан орлоо.

	Намхан адартай, орос хийцийн байшингийн нэгэн цулгуй өрөөнд барон Алексеевийг хүлээн авлаа. Өндөр янхигар биед нь яв цав таарсан цэргийн аяны хувцас жигтэй гоёхон зохисон барон Унгернийг харваас аливаа нэгэн тулалдааны, их бага гэлгүй, ялалтын сүр ордог цэрэг эрийн жавхаагаар төгс ажээ. Тэр бээр Алексеевийг ормогц том том алхлан ирж тэврээд шингэвтэр шар сахлаа хацарт нь наалдуулсан болсноо:

	— Их баярлалаа, ноён ахмад аа! Таны мэдээ сэлт надад луужингаас илүү хэрэг болно шүү гэж чанга хэлэв.

	Алексеев давхийтэл ёслон:

	— Баяртайяа хичээн зүтгэнэ гэж хариуллаа.

	Барон эелдгээр толгой дохив. Тэгснээ нүүр нь төв болж, нөгөө баярласан бахархсан шинж нь ариллаа. Саяхан Алексеев руу харж байсан эелдэг харц нь өөрчлөгдөн хүнийг сэрдэн ажих байнгынхаа хэвд оржээ. Бароны орчин тойрныхон энэхүү харцнаас нь зэвүүцэн дагждаг бөгөөд үнэхээр ч эгц харсан хүнд бароны тэр харцнаас хүйт даах шиг болдог билээ.

	— Харин гамингийн тагнуулын газрын бичиг харыг та олзолж чадаагүй нь харамсалтай байна гэж барон хэлэв.

	— Миний буруу, эрхэм дээдсээ. Манай хүмүүс яг олзлохын даваан дээр гол бичиг баримт нь ор тас алга болсон юм. Гамингийн тагнуулын газрынхан хэн нэгэн этгээдэд худалдсанаас зайлшгүй...

	— Та зөв таажээ, энэ чинь их сайн хэрэг...Тэр бичиг харыг танаас түрүүлээд Маймаа хотын Заяат данжаад Си Линбуугийн Яамныхнаас худалдан авсан юм. Тэгэхдээ дээд газрын тушаалаар шүү! Атаман Семенов тэр иргэний гаргасан хохирол зардлыг нөхөн төлөөд уул данс харыг худалдан авахыг зөвшөөрсөн. Та энэ ажлыг гүйцэтгэ. Тэгээд юуны өмнө Хүрээнд байгаа хувьсгалч нартай холбоо бүхий мэдээ хэрэглэгдэхүүнийг судалж, илтгэлээ бичээд над өг! гэж барон тушаасан билээ.

	Өчигдөр үдээс хойш Алексеев хэдэн морьтой хасаг цэрэг дагалдуулан Маймаа хот хүрч Заяатын пүүсээр орсон билээ. Заяат тэднийг тосон авч нахис нахис мөргөн хятадаараа хэдэн үг хэлж, орох өрөө рүү нь дохив. Алексеев хэлмэрчээ дагуулан ороод яриа эхлэх гэтэл Заяат цэвэрхэн сайхан орос хэлээр,

	— Энэ залуу хүн ч гэсэн гадаа хүлээж байна биз. Та миний орос хэлийг голохгүй бол бид хоёрт хэлмэрчийн хэрэг үгүй юм сан гэлээ.

	Алексеев толгой дундуураа сүхээр татуулсан мэт анивчин гөлөлзөж,

	— Та орос хэлэнд ийм сүрхий хүн байжээ хэмээн хэлэх зуураа орос хэл мэдэхгүй гэж санаж явсан энэ гайхлын дэргэд урьд хожид юуны тухай ярьж сууснаа санан ядаж, хүчлэн бодож байлаа.

	Заяатын нэхсэн хөлс Алексеевийн бодож товлосноос хамаагүй хэтэрсэн тул барон руу хүн явуулж хариу иртэл яриа саатах хэрэг гарлаа. Заяат ч байдлыг ойлгосон бололтой, идээ будаа барьж өөрөө үйлчлэн нахилзах зуураа оросын шалиг үг, шог яриаг зогсоо зайгүй урсгасаар байв. «Томхон далавчтай элээ юм даа!» гэж Алексеев бодож суулаа. Тэгээд «Ийм сайн орос хэлтэй энэ данжаадыг атаман Семенов мэдэж байхаар бодоход лав японы тагнуул байж таарна. Орос японы дайны үеэр энэ лав Порт-Артур хавьд байсан байж таарна. Бодвол тэнд юм уу, ойролцоо нэг хотод юм уу хятад гуанзны зөөгч байсан болов уу. Тэгээд чөлөөгөөр яваа манайхны цэрэг офицерын амыг нь халааж, чихгүй толгой оргиж байгаад хамаг нууцыг нь яасан арвин цуглуулж байсан бол» гэж Алексеев бодож суужээ.

	Энэ үес барон руу давхин одсон цэрэг эргэн ирж хумсын чинээ болтол нугалсан бяцхан зурвас гардуулав. «Мөнгө хайрлах хэрэггүй» гэсэн гуравхан үг байв. Тэгээд Си Линбуугийн Яамны хамаг нууц нандин бичиг хар, хасаг цэргийн ширэн уут дамжин Алексеев, түүний шууд дарга хурандаа Сипайло хоёрын мэдэлд түлхүүр нь байдаг төмөр хоргод байраа эзэлж Семенов, Унгерн хоёрын дээрмийн баахан доллар стерлинг, иен, хааны алтан рубль зэрэг баахан мөнгө, бароны зандалчин цэргийн гарт хэлмэгдсэн хятад худалдаачин нарын хэдэн дэлгүүр Заяатын гарт шилжжээ.

	Алексеев шөнө дөл болтол сууж гамингийн туршуул тагнуул мэдээч нарын бичиг харыг үзэж нийслэл Хүрээний монгол, орос хувьсгалч нарын тухай хуримталсан хамаг баримт бүртгэлтэй танилцжээ. Тэгээд илтгэлээ бичив. Юуны өмнө даруйхан баривчилбал зохих хувьсгалч нар, еврей хэмээх жүд иргэдийн жагсаалтыг гаргасан юм. Эхний хэдэн нэрийн дотор «Кузнецова Катернна» гэдэг нэр, хаягийн хамт оржээ. Алексеев тэр нэрийг дуртайяа бичсэн юм. Уг нь олны өмнө доромжлон загнасан Кузнецовыг, өөрийг нь ч тэр жагсаалтад оруулмаар байсан, гэвч барон жанжныг консулын дэнж рүү цэрэгтэйгээ ирэхэд орос иргэдийг төлөөлөн талх, давс барьж угтсан тэр худалдаачныг жанжин нийтийн өмнө тэврэн үнсэж, найр тавьсан бөгөөд бас ч монголд насаа элээж байгаа худалдаачин иргэн гэдгийг нь дуулж Насоновын хамт иргэний хэргийн лавлахаа болгосон тул энэ удаа нэрийг нь дурдсангүй өнгөрчээ.

	Хэдхэн хоногийн дараа Алексеевийн бичсэн жагсаалт цаасан дээр бичсэн нэр төдий биш, харин яаруу хийсэн, чахран хяхтнасан дүүжлүүр, түүний хөндлөвч модноос санжганан унжсан хүүр болон ярайлаа. Үдэш оройн цагаар буу тачигнан, согтуу орос цэрэг бархиралдах, эмс бүсгүйчүүл часхийтэл хашхирах сонстоно. Энэ бол Азийн дивизийнхэн уйгаа гаргаж байгаагийн чимээ.Үүрийн таван жингээр буу бас тачигнах сонстоно. Энэ бол бароны зандалчид ярга хийж байгаагийн чимээ билээ. Ийнхүү гамингийн цэнэглэж байсан бууны гохыг бароныхон дарж, хаа газрын харгисууд хар үйлс дээрээ очихоор нэгийнхээ дутууг нөгөө нь гүйцээсээр бүлгээ.

	Жаамаа: Би тэр үед Хүрээнд орж ирээд байсан юм даг. Барон жанжин цэрэгтэйгээ орж ирэхэд аврах ганц хүн маань ирлээ гэж баяр хөөр болж байсан хүрээ хотынхон, шавь олны итгэл найдвар талаар өнгөрч, чухамхүү чононы амнаас гарч барын аманд орсноо түмэн олон ойлгож авсан билээ.

	Би хааяа нутгийн ламынхаар очиж Шагдартай уулздаг сан. Тэгээд нөгөө оросынх нь тухай асуувал, «Барааг нь харалгүй хэдэн сар боллоо» гэж санаа алдаад юм хэлж өгдөггүй байсан юм. Барон орж ирээд удаагүй байлаа. Би ч амар мэнд дээрээ нутаг буцах болоод Шагдартай уулзах санаатай ламынд очив. Үдэш орой болтол хүлээлээ, ирж өгдөггүй. Тэгээд бүр арга цөхрөөд явах юм уу гэж байтал ашгүй нохой хуцаж, Шагдар орж ирэв. Царай нь зэвхий цайгаад нүд нь гөлийгөөд жир биш үзэгдсэн юм сан. Намайг хармагцаа «Катя баригдчихаж... Барон жанжны цэрэгт баригдаж гэнэ» гээд дув дуугүй дүнсийн байв. Би хэлэх үгээ олж ядаад «Үнэн биз дээ, чи хэнээс дуулаа вэ?» гэлээ. «Шархүүгээс... Ванька тогооч ирж хэллээ» гэж дуулдах төдийхөн шивнэв.

	Зохиогч: Иргэний хэргийн зөвлөх Кузнецов барон Унгернийг хэдэн удаа биеэрээ болон Алексеевээр дамжуулан урьсан учир жанжин завтай оройгоо тэднийд очиж цэрэг тогооны биш гэрийн хоол идэж, тухтай амрахаар шийджээ. Кузнецовын охин Катя сөрөн тагнах хэлтэст баривчлагдаад хэд хонож байгааг барон дуулсан боловч онцын тоосонгүй. Аль саваагүй охидын гэнэдэх осолдохыг тэр гэх вэ! Нэг юм дагаж сагсганаж яваад л хэрэгт холбогдоо биз. Шинээр дэвшсэн Алексеев нэр хүнд олохын тул хүний охиныг байтугай, ойр байвал төрсөн эцгээ ч хувьсгалын хэрэгт унагахаас буцахгүй дээрээ байгаа биз. Харин охин нь ийм байдалд орсныг ашиглан, харахуйц зөрүүд зантай Кузнецовыг эрхэндээ оруулж, түрийвчийг нь нээлгэвэл илүү хожоотой доо гэж барон шийджээ.

	Бароны элэгдэж хуучирсан «фиат» машины утаа олгойдож, үгэнд дуртай Хүрээний борчуулын анхаарлыг татан бөөгнүүлэх нь битгий хэл харин үргээн сарниулсаар Кузнецовын хашааны хаалгаар оров.

	Кузнецов, эхнэр, Николай Иванович эхнэртэйгээ давсалсан, дарсан төрөл бүрийн зууш, янз бүрийн шилтэй архи дарс өрсөн ширээний ард суулгаж дайлан гарлаа..

	Өвгөнийг хэзээ охиныхоо тухай яриа дэлгэж, эхнэр нь уйлагнаад унах бол гэж Унгерн бодож тэр таагүй ярианаас хэрхэн мултрахаа төлөвлөн суусан боловч тэр тухай хүн дуугаралгүй нэлээд уджээ.

	— За яах вэ дээ. Тэгээд болоод л байх юм гэж Кузнецов чийрэг эрүүгээ хөдөлгөн, тахианы яс шажигнуулан зажилсаар ярьж байлаа. 

	— Болоод л байх юм. Эх болсон орос орноо санах нь санах юм, яваандаа хүн юунд ч дасдаг юм шив. Энэ зэрлэгүүдийн дунд амь зуугаад жаал зугаа юмтай болох нь боллоо.

	Кузнецовын охин үе үе босож халуун хоол дараалан зөөсөөр байлаа. Хоол хэдий өөх тос ихтэй, бялуурам байсан боловч дээрээс нь гахайн тос, хайрсан өөх, цөцгий нэмж, хоёр чихнээс цааш явуулахад улам бэрх мэт гэвч гэрийн хоолны бараа ойрдоо хараагүй барон юм бүхнээс нь таваг дээрээ овоолон сүрхий сайн идэж байлаа. Тэгээд ширээн дунд сая оруулан тавьсан цайны халуун тогоо, сиймхий цагаан шаа унжуулсан цонх, хивс, авдар ширээний алаг бүтээлэг, далбагар том бүрээтэй граммофон2 хананд өлгөсөн буу зэвсэг зэрэг нь цөм гүн Оросын ахуй байдлыг санагдуулан, хувь зохиолын ширүүн гарт нухлагдан, Азийн төвд доншуучлан явааг нь мартагдуулах нь баронд бас л таатай. Холын монголын нийслэл Хүрээнд биш, харин Москва хавийн нэгэн хотод түр буудаллаад маргааш өглөө цагаан чулуун нийслэл рүү их цэргээ хөдөлгөхөөр бэлтгэн байх алсын нэгэн үдшийг энэ оройны ахуй орчин түүнд зөгнөх мэт санагдуулахаар ажээ.

	Гэвч барон энэ худалдаачны хөрөнгө бэлийг мэдэх гэж ирсэн гол зорилгоо марталгүй өвгөний халсан амыг морины ам шиг чадмаг залуурдан, тэр тухай нь яриулсаар байв.

	— Наймаа худалдаа гэвэл ч яах вэ дээ, өгөх юм нь байвал авах юм нь элбэгдүү газар юм. Бид гол нь ангийн үс, малын ноос хоёрыг сонирхдог юм. Наад Алексеев чинь мэднэ дээ.

	Ингэж хэлэхэд түрүүнээс хойш шинэ хувцас, одон загалмайгаараа гайхуулан, чухам хэн болохоо одоо л нэг үзүүлж чадсандаа дотроо ихэд додигор суусан Алексеевт, Кузнецов улаан нүүрийг нь алгадаад авах шиг санагдав. Кузнецов аанай л эзний бууриар түүнийг тоомсоргүй нэрлэж, өөр рүү нь сэрээгээрээ чичлэн заасанд түүний уур шатаж «Гайгүй дээ. Чи миний өлмийд мөлхөхгүй хаачих бол?» гэж занан боджээ. Кузнецов тэр бүхнийг ажсан шинжгүй үргэлжлэн ярьж байсан нь:

	— Манай пүүзийг Их Британи, Нэгдсэн штатуудад ч мэднэ. Японы ангийн үсний пүүзнүүд ч сайн мэднэ... Саяхан хүртэл Шанхайн нэг худалдаачин ирээд баахан булганы арьс аваад явсан гэж Кузнецов ярьж байв.

	Барон чанамал жимстэй цай залгиж, дуугүй л толгой дохин суулаа. Эхнэр, Николай Иванович, Ленагийн хэн нь ч тэр орой дуугарсангүй.

	Зөвхөн Ленагийн хоёр нүд Алексееваас салахгүй байхыг барон ажжээ. Цай ууж гүйцээд явах болов. Кузнецов охиныхоо тухай нэг ч үг хэлсэнгүй. Барон гайхаад л байлаа. Харин Кузнецовын эхнэр юм хэлмээр аядаад, үе үе барон руу сэтгэл догдолсон нүдээр ширтэж ойртоод ирмээр байх шиг санагдавч ямар нэгэн далдын хүч түүнийг хүлж, хөдөлгөхгүй байгаа бололтой.

	«Фиат» машин эрх муур шиг хүрчигнэж үзсэнээ сүр сар хийн асаад Кузнецовын хашааг гэрэлтүүлэн эргэж яваад өгөв. Гэрийн эзэн, эзэгтэй охил гурав хашааны хаалган дээр үлдлээ. Эхнэр эр нөхөр рүүгээ уцаарлан харж тэсэлгүй хэлсэн нь:

	— Аль вэ, чиний нөгөө охиныхоо тухай ярина, гуйна гэсэн чинь... Ямар эцэг хүн гэж ийм чулуу шиг зүрхтэй байдаг юм бэ! гээд цурхиран уйллаа. 

	— Дуу! Чи минь яасан юмны учир мэддэггүй золиг вэ! Би баронд наймаа хонжооныхоо тухай оройжингоо яриад байдаг чинь юуны тухай ярьсан болж байна? Эднээс охины минь тавьж аль гэж гуйна гэдэг залгичихсан хургаа буцааж өгөөч гэж чононоос гуйсантай адил. Би энэ мэтийн улсыг мэднэ ээ. Харин оронд нь юу өгч чадахаа ойлгуулбал барааг нь харж юун магад... гэж Кузнецов зандран хэллээ. Тэгснээ эхнэрийнхээ мөрөн дээр өрөөсөн гараа тавиад,

	— Насонов ноёны ярих нь манай охин ч их л хэрэгт холбогдсон юм даг аа гэлээ.

	Кузнецов эхнэр хоёр ингэж ярьж байхад «фиат» машины арын суудал дээр зэрэгцэн суусан барон, Алексеев хоёр мөн л тэр охины тухай ярьж явав.

	— Хэрэв жаахан сүрдүүлж байгаад охиныг нь гаргаад өгвөл ч энэ худалдаачнаас нэлээд юм тоншчихож болох нь ээ гэж архи хоол хоёрт бие нозоорон, сэтгэл амсхийсэн барон намуун тайван хэллээ.

	Алексеев түүн рүү тонгойж:

	— Тэр дэмий! Би маргаашаас байцаалтаа гүйцээгээд танд илтгэмз. Аюултай охин байгаа юм, тун аюултай... Би хэдийн мэдэж байсан л даа, Гэвч хувьсгалын ажилд ийм гүнзгий орсон охин гэж ер мэдээгүй юм шүү. Гамингийн нууц дансанд их дээгүүр орсон байна билээ гэж хэлэв.

	— Гамингийн данс гэж яривал эндхийн Богд хааны нэр охиныхоос дээгүүр орсон байгаа байлгүй гээд барон инээв.

	— Богд яах вэ... Үгүй, нээрэн шүү, тун аюултай охин байсан юм байна. Өөрөө бол юу ч хүлээхгүй байгаа, гэхдээ манай тагнуул туршуулын мэдээгээр бол...

	— Чиний хэдэн туршуул ч хэрэгтэй бол намайг ч большевик гээд мэдээлж ч чадна, гэрчилж ч чадна.

	— Тийм биш ээ, эрхэм дээдсээ. Бид энэ охиныг хэвлэхийн хэдэн ажилчинтай нууц хуралдаж байхад нь баривчилсан юм... Тэгэхэд эднээс большевикийн толгойлогчийн хөрөг, бичсэн хэлсэн юм нь хүртэл гарсан шүү.

	Барон дуугүй явав. Нүдээ аньсхийгээд хөдөлгөөнгүй суух нь зүүрмэглэж яваа юм уу, зүгээр тэгж яваа юм уу, ойлгоход бэрх ажээ. Тэгээд нүдээ аниастай чигээр Алексеев руу эргэж:

	— Чи Кузнецовынхонд байсан хүн байна... Хэдий хэр хөрөнгөтэй гэж бодож байна? гэж асуув.

	— Доор хаяхад 100 мянган доллар лав бий... Бусад юмыг нь оролцуулахгүйгээр...

	Барон гэв гэнэт сэрэх шиг болов. Тэр ч байтугай хоёр нүд нь харанхуйн дунд гялсхийгээд ирэх шиг Алексеевт санагдлаа.

	— Тэгвэл... Чи хийдгээ хий. Хөрөнгийг нь хураахаас... гэжээ.

	Жаамаа: Катя охин шоронд тарчлан, бароны байцаагч нарт тамлуулан, ямаршуу зовлон туулсан тухай нь Шагдар хожим сонссон гэдэг. Харин тэр үес баривчлагдсан гэдгийг нь дуулаад яахаа ч мэдэхгүй явжээ. Ванька тогоочоос хааяа нэг сураглах боловч тэр нь бас юу ч мэдэхгүй, гөлөрсөн амьтан байдаг байв.

	Ванька Шагдар хоёр болзсон газраа ирээд Катягийн тухай хий л дурсан ярьсаар салдаг байжээ. Катя эцгээсээ айгаад Шагдарын бараа харахгүй болсон нь залуу эрийн гомдох, шаралхах сэтгэлийг их төрүүлдэг байсан юм. Харин баривчлагдсанаас нь хойш юун тэр тухай бодох санах билээ. Хайрт Катя нь амар мэнд, эрх тааваараа явж байвал Шагдарын зүг харах байх нь юу ч биш шиг санагддаг болжээ. Шагдар сэтгэлдээ бөөгнөрсөн энэ бодол гаслангаа Ванька тогоочид яагаад ч юм ярчхаж. Тэгсэн нь Ванька Шагдарт ийн хэлсэн гэдэг «Чи Катяд юм санах хэрэггүй. Цаадах чинь хувийнхаа нууцыг бол надад хамаагүй ярьдаг байсан юм. Хувийн нууц гэдэг нь бол чи шүү дээ. Үргэлж чамайг ярьдаг, уйлдаг, дандаа л сураглаж лавлаж байдаг байсан юм. Би гааль дээр очиж чамтай хэд хэд уулзсан шүү дээ. Чи намайг сайндаа яваад байсан гэж бодно уу? Үгүй, Катя л «Чи нэг уулзаад ирээч, хараад ирээч » гээд үглэж, уцаарлаж байн байн гүйлгээд байдаг байсан юм. Чамд л нүгэлтэй хайртай байсан шүү хөөрхий» гэж гэнэ. «Тийм сайн байсан юм бол надтай ганц уулзах нь яасан юм?» «Би бас тэгж асуусан юм. Яагаад вэ гээч? Би чамайг гаалийн хашаанаас гаргаад уулзаж байхад заримдаа сэмхэн дагаж очоод чи бид хоёрыг нууцхан газраас хардаг байсан юм байна билээ. Бид хоёрыг юу байх вэ дээ, чиний л барааг харж байхгүй юу. Нэг удаа би тэгснийг нь мэдээд өөрөө уулзах чинь яасан юм бэ, энэ тэр гээд л хоргоож гарлаа. Тэгэхэд надад юу гэсэн гээч? «Би одоохондоо Шагдартай уулзаж болохгүй. Хэрэв тэглээ гэж аав мэдэх юм бол намайг гэртээ хорьчихно, эсвэл хөдөө цөлчихнө. Гэтэл би энд чухлаас чухал найдвар хүлээсэн хүн. Тэр найдварыг биелүүлэхийн тулд би чөлөөтэй байх ёстой. Хүрээнд байх ёстой хүн. Харин бидний хэрэг бүтсэн цагт Шагдар бид хоёрын ч хэрэг бүтнэ. Тэгэх цаг холгүй... Хувьсгалын хэргийн төлөө хувийн хэргийг түр хойшлуулахаас» гэж Катя надад хэлсэн билээ. Би энэ үгний учрыг сайн ойлгоогүй юм. Одоо бодоход хувьсгалын хэрэг гээд байдаг нь энэ орон шоронд ордог хэрэг нь л байх даа» гэж Ванька тогооч ярьсан юм гэдэг. Бас нэг өдөр Ванька ирээд бароныхон эзний хашаа хороо, эд хогшил хамаг юмыг данслаад тийздээд явсан, эзэн «зөвлөх» гэдэг тушаалаасаа авхуулж тийзтэй байшиндаа ч орох эрхгүй, үүднийхээ пинд суудаг болсон гэж ярив. Дараа нь бас Николай Иванович Ленагаа аваад гэнэт алга болсон тухай ярив. Ер нь Катягийн хэрэг биш болж байгаа нь ойлгогдохоор болоод ирлээ... Тэгсэн нь нэг өдөр Ванька ирээд үг дуугүй эхэр татан уйлж гарав. Шагдарын сэтгэлд муу совин татаж Ванькаг хэчнээн ч угзарч таталж, чухам юу болсныг асууж хашхичсан боловч Ванька нэг ч үг дуугарахгүй уйлаад байлаа. Гэхдээ муу юм болжээ, энэ дэлхий дээр байж болшгүй, үзэгдэж харагдашгүй муу юм болжээ гэдэг Шагдарын дотор тодорхой байв. Тэр үес Ванька жаал тайвширч Катя охиныг цагаантан дүүжилсэн тухай ярив.

	Шагдарын дотор харанхуйлж, ухаан балартав. Ванькагийн уруул татваганан татваганах зуураа үе үе юм ярьж хөдлөх нь үзэгдэвч чухам юу гээд байгааг нь сонссон ч үгүй, ойлгосон ч үгүй.

	Зохиогч: Шагдар нэг мэдэхэд ламын өмгөр гэрт гав ганцаар хэвтэж байв. Ванька яваад өгсөн бололтой. Өвлийн ахар үдэш аль хэдийн өнгөрч тас харанхуй болжээ. Гадаа гудамжинд хүн амьтангүй эл хуль. Зөвхөн Хүрээний ноход л уйгагүй хуцах нь жигд бүдэг чимээ болон сонстоно. Шагдар хааш очихоо, яахаа мэдэхгүй хий гөлрөн алхалж байв. Хоёр хөл нь солбин гишгэлсээр Кузнецовынхны хашаа руу авчирсныг их хаалгыг нь мөргөх шахаж байж сая мэдэв.

	Хашааны завсраар шагайвал байшингийн цонхоор гэрэл асаж, тэнд хөл үймээнтэй байгаа харагдав. «Хоёр хөгшин хаа байгаа бол» гэж бодоод хаалга нээн шагайвал хээр морь нь хашаа дотор сул явж байлаа. Уржийн уржнангийн хаврын хавсарганаар гарсан тэр унага өсөж төлжөөд одоо зүс нь гялалзсан сайхан хязаалан болсон нь саяхан гарсан сарны туяанд тодхон харагдав. Тэр морийг харахтай зэрэг Катя нь нүднээ үзэгдэж «Харбаатар минь» гэж шивнэх нь чихнээ сонстох шиг болоход өөрийн эрхгүй аяархан исгэрвэл дасал болсон дохио сонссон хязаалан морь унага даага шиг дэгдэж дэрвээд ирлээ. Тэгээд Шагдарыг танин баярлах нь илт байв. Шагдар хаалга нэлээд нээж морийг гаргаад дахин хаав. Удам сайт морь ууган эзнээ танин баясгалантайяа үүрсэж эрхэлсэн байртай толгойгоо сажлангуут бүлээн чийглэг амьсгаагаараа нүүрийг нь цоргих нь түмэн зовлон эдлэн яваа Шагдарыг тайтгаруулан сэнхрүүлэхийг хичээх мэт билээ.

	Өнчин хоцорсон янаг хүний сайхан сэтгэлийн амьд гэрч болсон энэ адгуус, хүн хоёр, өвлийн шөнө хүний хашааны гадаа юу хийх билээ! Хязаалан морь Шагдарын гарыг эрэн үнэрлэхэд ууган эзэн нь гар хоосон ирсэндээ тэвдэж, өвөр түрийгээ тэмтэрсэн боловч даанч юм байсангүй. Мориныхоо хүзүү, сээрийг илэн зөөлнөөр хэд алгадахад хээр хязаалан улам хөөрөн хөхөж хошуугаа Шагдарын хацарт наалдуулан умалзуулав. Хашаа дотор улс амьтан холхих чимээгээр хүн хар гарч ирэхээс өмнө Шагдар эндээс холдохоор шийдлээ. Хайрт морио дагаж явах болов уу гэж бодоод хэд алхтал морь нь эзнийхээ санааг тааварласан мэт араас нь ажиггүй дагав.

	Наран гялбаж цэцгийн анхилам үнэр хорвоогийн толгой эргэтэл сэнгэнэж байсан намрын өдөр, хайрт охинтойгоо хамт хээр даагаа дагуулан Хандгайтын аманд алхалж байсан нь Шагдарт санагдав. Шагдар толгой гудайлган алхах зуураа Ванька тогооч орой ирэхдээ «Баруун дамнуурчин» гэж дахин хэлснийг гэв гэнэтхэн санав. «Баруун дамнуурчин...» Юу болоод шар Ванька тэгээд байлаа даа? Шагдар гайхаш тасран дээш харвал үүлний хярхаг цайран цаанаас нь түр нуугдсан сар мэлтэсхийн гарч ирэв. Сүүн цагаан туяа газар дэлхий дээр буухтай зэрэг Шагдарын санаанд ч дуулдахгүй шахуу. өнгөрсөн үг урган орж, утга нь сая ойлгогджээ.

	Морио дагуулан алхалсаар Баруун дамнуурчны гудамжинд тулаад ирэв. Урьдаас нь шөнийн эргүүл гарч ирсэн боловч ганц морь дагуулсан хүнийг тоосон шинжгүй, хоорондоо чанга чанга ярилцаад өнгөрөв. Баруун дамнуурчны гудамжинд байсан Кузнецовын салбар мухлаг руу ойртвоос хаалганы өмнө хэдэн дүүжлүүр сүглийн ёрдойх нь сарны туяанд тодхон харагдлаа.

	Шагдар эргүүл харуулаас болгоомжлон урд талын хашааны сүүдэр талыг барьж, аяархан алхлахад морь нь хүртэл учир мэдсэн мэт хөлөө зөөлөн тавилан байх шиг санагджээ. Гурван дүүжлүүрийн эхний хоёр дээр нь эрэгтэй хүмүүс байв. Шагдар дээшээ өлийн хараад Кузнецовын найран дээр Катя охинтой инээд ханиад болж суусан орос хэвлэлийн хорооны хоёр ажилчныг танилаа. Гурав дахь дүүжлүүр дээр...

	Сарны туяа Катя охиныг харамгүй гийгүүлжээ. Доошоо нугжийсан тэргүүний нь харахад тонгойсон шинжтэй байвч булбарай зөөлөн хүзүүнд нь бараг далдартал шигдсэн нарийхан шанз олс өөрт ногдсон балмад үүргийг тас үсрэлгүй биелүүлснээ илтгэн авай.

	Шагдар толгойгоо дээш өргөн Катя руу харвал сар хүрээлээд дараа нь дүгрэг хэлбэртэй мандал нь ямар нэгэн юманд уусан, түг түмэн очнууд болон бутрах шиг болов. Гэвч Шагдар нүдээ анивчин, нулимсаа шахан гаргаж, хайрт хүүхнийхээ цогцсыг ширтсээр байлаа.

	Катягийн нүүр амгалан зөөлөн шинжээ алдаагүй ажээ. Зөвхөн түүний дүрэлгэр хөх нүд аниастай. Доод зовхи нь хүрэнтэн сүүдэртэж хацар дээрх тэрүүхэн хонхорт орчлонгийн там, хамаг уй гашуу, зовлон шаналгаатайгаа нуугдан шингэсэн Мэт санагдахаар билээ. Ханцуйгүй дан бошинзтой тул бөөрөнхий хоёр мөр нь хаш эрдэнэ мэт гялбан харагдана. Бие нь хөшиж, хөрж байх үед нүцгэн хэнхдэг, хөл гар, дан бошинз дээр нь наалдан тогтсон цасны ширхэг, цангийн цэцэг сарны өгөөмөр туяанд гялбаж, ямар нэгэн эрдэнэс мэт цавцалзан, амин голтойгоо шахуу хөлдсөн энэ үзэсгэлэнт бүсгүйг тэнгэр огторгуйн дагина мэт харагдуулах бүлгээ.

	Шагдар тэр бүхнийг үл анхааран Катягийн нүүр рүү ширтэж байснаа эзэндээ номхон мориныхоо нуруун дээр гарч Катягийнхаа цогцсыг тулсхийн хутгаа бүснээс авч шанз олсыг тас огтлон Катягаа тэврэн авч мориныхоо нуруун дээр мордтол шүгэл тасхийж,

	— Зогс! Зогс! гэж орос цэрэг муухай орилов.

	Шагдар өрөөсөн гараараа Катягийн хөшиж гулдайсан биеийг тэвэрч, нөгөө гараараа мориныхоо дэлээс зуураад яг шүгэл тасхийж, хүн орилсон зүг рүү эргэж чанга гэгч нь исгэрвэл морь нь ухасхийн давхив. Ойрын манаанд байсан орос цэрэг Шагдарыг өөр дээрээ очлоо гээд сүүдрээс хэнэггүй гарч ирэхэд нь морины эрчээр давхин дайран өнгөрөхөд, морины хүнд биед түлхэгдэн ойчингуутаа цэрэг сойлтгүй байсан гохыг дарчхав бололтой. Чанх дээш үсэрсэн сум Шагдарын өрөөсөн хөмсгийг сэт шүргэсэн бололтой тэр хавь халуу оргиулахад бүлээн цус нүүр рүү нь урсан орж ирэв. Шагдар зогссонгүй. Унасан цэрэг босох гэж удаан мунгинасан уу, эсхүл түр зуур ухаан алдсан уу нэг хэсэгтээ л чимээгүй байв. Харин нэлээд хэдэн гудамж махирлан ороож өнгөрсөн хойно холын хол буу дуугарах шиг сонсогдсон ажээ. Шагдар хар эрчээрээ явсаар Маахуур толгойн тэнд оросын оршуулгын газар ирж, Катягийн цогцсыг газар тавив. Тэгээд хөлдүү шороо ухах юм эрж ядсанаа ашгүй эвдэрхий хайсны дэргэдээс царил олжээ. Хутга, царил хоёроороо газар ухаж эхлэв. Хөлдүү газар царил хан ханхийж, хий үсрэн ер явж өгөхгүй байв. Шагдарын бие халж, хөлс дааварлан, хоёр гар нь чилэхийн дээдээр чилсэн боловч юмны чимээ бодолгүй царилдаж, шороог нь хутга, гар хоёроор малтан хаялсаар байгаад үүр тэмдгэрч, уул завсарлаж байхад арайхийж нүх ухаж гүйцэв. Тэгээд Катягийнхаа цогцсын дэргэд очлоо. Даарч бөмбөгнөсөн морь дэргэд нь очиж, түрүүн үргэж тургиад байснаа больж тэр хөдөлгөөнгүй цогцсын учрыг олох гэсэн мэт үнэрлэн тойрсноо толгойгоо дээш нь өргөн хэсэг зуур тэр чигээрээ зогсов. Морины нүднээс нэгэн ширхэг том гэгчийн нулимс бөмбөрөх нь манхайн цайсан үүрийн шаргалд тодхон харагдлаа. Ухаант адгуус үгүйлэн байсан бүсгүй эзнээ таньсан уу, даарч хөрснөөс тэгсэн үү? тэр тухай Шагдар лавлан бодсонгүй, доош тонгойж хайрт янагийнхаа шил шиг тунгалаг хөлдсөн хацарт хацраа наалдуулан хорвоогийн хар нулимс цувруулсаар хүүхнийг нүхэнд хийж ухан гаргасан хайруу шорооноос хоёр гараараа унагаж эхлэв.

	Шагдар овгор шорооны тэндээс салж ядан холдсон билээ. Толгой бөхийсөн эзнийхээ араас сайхан хээр морь нь аажим гэлдрэв. Тэр хоёр явсаар Сэлбийн гүүр өнгөрч байтал эртлэн онгойсон мухлаг харагдахад Шагдар орж хэдэн бөндгөр мөсөн чихэр аваад хамгийн томыг нь алган дээрээ тавьж гарч ирэхэд хүлээж байсан хээр морь нь хуучин зангаараа тонгойж уруулаа умалзуулан мөсөн чихрийг үмхээд авав.

	Шагдарын дотор бас л хачин болж:

	— Ээ чааваас даа, чи бид хоёр ингэж өнчрөх гэж! хэмээгээд дахин чихэр гарган өгөв.

	Жаамаа: Цаг хоног өнгөрсөөр байв. Хаврын урь унаж байгаль дэлхий сэргэн, ядарч туйлдсан улс амьтан улирлын сайханд горилон дахин сэргэх мөрөөдөл өндөлзөн ирж, хэн бүхэн туйлгүй хар гай зовлон эцэс болох тавилантайг зөгнөн хэзээ хаанаас сайн үг, сайхан сураг гарахыг хүлээн авай. Гэвч аясын юманд үл татагдан хамгийн удаан эдгэдэг нь хүний сэтгэлийн шарх учир Шагдарын сэтгэл царцсан юм шиг бөлбийж хэсэг үеийг өнгөрөөлөө. Хааяа Ванька тогооч ирж дув дуугүй санаа алдан сууж байгаад явна. Ярьсан ганц хоёр юмнаас нь гэвэл Кузнецов худалдаачин ор сураггүй алга болсон, эхнэр нь солио өвчин тусаж хий дэмийрч яваад шөнө цагааны харуулынханд буудуулсан гэнэ. Михлай, Лена хоёр Хүрээнээс оргож Хатгал ороод тэндхийн салбар пүүзийг атгадаа оруулж авсан сурагтай гэнэ. Ийнхүү байтал Шагдартай цуг Хужирбуланд байсан нөхөр нь тааралдаж, хойд хил Хиагт, Алтан хавиар ардын намынхан журамт цэрэг элсүүлж гамин баронтой байлдан Монгол улсаа тусгаар мандуулах их хэрэг эхэлж байгаа тухай ярьжээ. Би яг тэр үеэр бас яах гээд ч билээ. Хүрээ орж ирээд байсан тул Шагдар надад энэ тухай дотночлон ярьж тэр Ардын нам гэдэг нь бидэнтэй цуг цэрэгт байсан Гоймон баатар юм гэнэ гэж билээ. Дам сонсвол хүрээ хотоос зоригтой сайн эрс хойшоо оргон гарч Гоймон баатрын цэрэгтэй нийлж байна гэдэг сураг сонстоод байх боллоо. Удсан ч үгүй, Хиагтын Наймаа хотод их байлдаан болж Гоймон баатар Сүхийн цэрэг тэнд байсан гаминг үнсэн товрог болгож гэнэ гэдэг яриа Хүрээгээр нэг түглээ. Ер нь ч тогтож суухын аргагүй болоод явчихлаа. Шагдар бид ярьсаар байгаад Сүхтэй нийлэн, гамин баронтой байлдаж эрэгчин эмэгчнээ үзэх нь зүй гэж шийдэж билээ. Тэгээд ганц морьтой Шагдар маань, нөгөө хязаалангаа эмээллэн унаад дайнд мордож билээ.

	Сүхийн цэрэгт элсээд алтан соёмботой тугийнх нь доор аян зам дайн тулааны ихийг туулж нийслэл Хүрээ орж ирээд засаг цаазаа тогтоосон юм. Тэр тухай ч та нар юу эс андах вэ! Би тэгэхэд нас залуу, шүд цагаан. Хувьсгал гэдгийг чинь сургаар нь мэдэхээс төдий л сайн ухаараагүй явжээ. Ойлгож мэдсэн маань л юу вэ гэвэл, гамин бароныг хядаад байх нь зүйтэй гэхээс цаашгүй, Шагдар ч бас адилхан. Сүхбаатар бидэнд хувьсгал гэдгийг их ярьж хэлж байх. Гамин бароныг дарсны дараа цаана нь их ажил бий. Хувьсгал гэдэг чинь хамгийн гол нь ардын засаг, ардын ёсыг дэлгэрүүлэхэд байгаа юм гэж олон хэлэх л дээ. Тэр үгийг нь бодоод байхад бас л аргагүй зөв үг санагддаг сан. Аажим аажимдаа бид хувьсгалын ажил явдалд гүнээ биширсэн улс болдог байгаа.

	Нэг орой, одоо бодоход яг л Хүрээ рүү хөдлөх гэж бай луу даа баахан орос цэрэг бидэн дээр ирж нийллээ. Тэгсэн нь Шагдар маань тэднийг харчхаад шүдээ хавираад «Энэ муусайн оросууд..» гээд болдоггүй шүү. Яагаад ч юм Сүхбаатар тэрийг нь мэдчихэж. Тэгээд биднийг цуглуулаад яриа хийж гарлаа. Өөрөө нэг их багштай, тэр багшийн нь алдрыг Ленин гэдэг гэв. Энэ ирсэн цэргүүд цөм Лениний шавь нар, бидэнтэй номын нөхөд гэв. Сүхбаатар маань тэр орой их ч ярьсан, сайхан ч ярьсан. Орос монголын энэ хувьсгал явсаар байгаад бүх дэлхий болж ядуу доорд ардууд цөмөөрөө ахан дүүс болох учиртай гэдгийг бидэнд таниулж өгсөн юм.

	Тэр ярианаас хойш манайхан цөмөөрөө, Шагдар маань ч гэсэн орос, монгол гэхээ больж улаантан цагаантан гэж ярьдаг болсон юм. Нэг өдөр Шагдар над хэлэхдээ,

	— Өнөө муу Катя маань улаантан байсан байх нь ээ гэж билээ.

	Зохиогч: 1921 оны зун нийслэл Хүрээний баруун урьдах Буянт-Ухаа гэдэг дэнж дээр ард цэргийн анхны наадам болж байлаа. Цэргийн сургууль, морь, хурал, цуглаан, бөх, давхар давхраараа нижигнэж эрхээ байлдан авсан шинэ тутам улс гэрийн цог заль бадран авай.

	Наадмын хоёр дахь өдөр үд хэвийж байхад хязаалан морьд ирэх боллоо. Сүхбаатар жанжин морины хорхойтой учир Ардын засгийн сайд нарын сууж байсан зүүн хойд талын эрээн асраас гарч хэдэн дарга нарын хамт бэлээхэн байсан мориндоо мордож, хурдан морь тосон харахаар барианы газар руу давхив.

	Цэргийн агтын Наваан өвгөн, Шагдарын хээр хязааланг шинжиж, хурдын удамтайг нь таниад өөрөө уяж, өнөөдрийн уралдаанд оруулсан тул Шагдар, Наваан хоёр аль хэдийн морь харах гэсэн улсын цаад үзүүрт нь гарч нэгэн дэвсэг дээр завилан сууж морь эргэхийг хүлээн байжээ. Ингэж байтал хэдэн морьтой хүн дэргэд нь давхиад ирсэн нь Сүх жанжин, хороон дарга нар байв.

	Сүхбаатар Шагдарыг харж:

	— Аа Шагдар уу? Аргагүй, аргагүй...Ардын цэргийн агт ямар байгааг чиний хязаалан харуулах цаг болж дээ гэж шүдээ яралзуулан инээсээр хэлэв.

	— Иш Жанжин минь... Цэргийн агтыг муу хязаалан минь яаж төлөөлж барах вэ, ондоо сайн морьд оруулдаг байсан юм гэж Шагдарыг хэлэхэд,

	— Би уг нь мэддэг л юм сан. Гэвч харж л байж болъё... гээд элс рүү дурандсанаа, морь эргэж шүү, энүүхэн гүвээний цаанаас тоос нь гарч байна гээд дурангаа нүднээс салгав.

	Төдий л удсангүй гүвээн дээгүүр тоос торойгоод түрүүчийн морь гарч ирлээ. Сүхбаатар дахин дурангаа нүдэндээ ойртуулав. Шагдар догдолсон сэтгэлээ нуух гэж гаансаа нэрж хэдэн чүдэнзний толгой хугалаад арай ядан асаахчаа боллоо. Гэтэл Сүхбаатар:

	— Шагдар! гэлээ.

	Шагдар толгойгоо жанжин руу эргүүлбэл

	— Би ч морь таньдаг шиг байна шүү! гэв.

	Шагдар гүвээ рүү харлаа. Гүвээн дээгүүр тоос манарч олон морьд ирж байлаа..Харин хамгийн түрүүний морь аль хэдийн талдаа орчихсон шингэн улаан тоос дэгдээгээд ирж явааг нь сайн харвал биеийн төрх хөлийн тавилт нь хээр хязаалан шиг ажээ. 

	— Шагдаар мөн байна! гэж Сүхбаатар хэлээд мориндоо ташуур өгөн барианы газар чиглэн давхив.

	— Ээ биш байлгүй гэж Шагдар босонгуут галтай гаансаа түрийлэх гэж хэд ольсон боловч түрийгээ олсонгүй. Тэгээд самгардаж тэвдсэндээ гаансныхаа модыг өвдгөндөө хуга цохиод хоёр хэсэг болсон соруул толгойгоо өвөртөө хийж мориндоо мордоод Сүхбаатар, дарга нар, Наваан гуайн араас барианы газар руу давхив.

	Айргийн тавыг цоллоход ардын намын цэргийн агтын манлай хээр хязаалан хамгийн түрүүн ар зоогоо сэнгэнэсэн айргаар мялаалгав. Баяр хөөр болон байсан Шагдарын дэргэд нэгэн цэрэг ирж:

	— Сүх жанжин дуудаж байна гэв.

	Сайд нарын майханд ороход Сүхбаатар хажуудаа байсан сандал дээр Шагдарыг суулгаад,

	— Чамд их баярлалаа. Чи өөрөө ардын намын үнэнч цэргээ үзүүлсэн, унадаг морь чинь ардын намын цэргийн агт хамгийн хурдныг үзүүллээ гэж хэлэв.

	Сүхбаатарын ард суусан цэргийн дарга жанжин руу тонгойж,

	— Богдын зандан хязааланг түрүүлнэ гээд л лам нар сүйд болоод сан тавиад байсан нь нэмэр болсонгүй шив дээ гэжээ.

	Сүхбаатар инээж,

	— Сангаар тэд бидний түрүүнд орж санаагаар харин адагт орох нь тэр дээ гэв.

	Асрын даавуу үүд ярагдаж, махлаг зузаан биетэй, дүгрэг төвшин царайтай, хамрын хянганы зүүн талд том хөх мэнгэтэй хүн орж ирэв. Түүнийг харахад цаанаа нэг бичиг эрдмийн хүний шинжтэй. Тэгэвч хүн бүхэнд их даруу төлөв харагдах ажээ. Хүрэн пүүсүү дээл, бүрх малгай нь хүртэл намбатай даруу үзэгдэхээр билээ.

	Тэр хүнийг орж ирэхтэй зэрэг арын эгнээнээс аваад урд эгнээ хүртэл цөмөөр босож сандал зайлуулан зам тавин өгч, хүн бүхэн нэн хүндэтгэлтэйеэ мэндлэн ахуйд тэр бээр харин зовсон байртай толгой дохин талархаж урагш ахисаар Сүхбаатар жанжны дэргэд очиж цаад талын нь сул сандал дээр суугаад бүрх малгайгаа авч, буурал гэзэгтэй түнтгэр толгойныхоо хөлсийг дурдан алчуураар арчив

	— За яав, ярьж амжив уу, Цэрэндорж гуай? гэж Сүхбаатар дотно асуулаа.

	— Амжсан, жанжин аа! Аппаратын дэргэд Гадаад Явдлын ардын комиссар Чичерин ирсэн байлаа. Наадам цэнгэл болж байгааг сонсоод баярын мэнд айлтгаж танд бас жич мэнд уламжилж байна. Тэгээд бидний хэлсэн талархсан үгийг Ленин багшид одоохон дамжуулна гэж хэллээ гэхэд Сүхбаатар баяртай мишээж:

	— За яамай... гээд ямар нэгэн чухал үгний хариу хүлээх мэт хичээнгүй сайд руу шаардангуй харцаа тусгав. Цэрэндорж гуай хэсэг болсноо:

	— Манай засгийн газрын төлөөлөгчдийг 10 дугаар сарын сүүлчээр хүлээж авахаар шийдээд, зохих урилга заллагын бичиг ирүүлнэ гэж байна хэмээн хэлэв.

	Энэ ярианы нарийн учрыг Шагдар ойлгосонгүй. Гэвч «Ленин» гэдэг нэрийг тод сонсож, Сүхбаатар жанжны үргэлжид дурсан мөрөөдөн явдаг үлэмжийн их хүнийг бишрэн хайрлах сэтгэл төгс суулаа. «Катя ...Хонгорхон Катя минь! чи ч гэсэн Ленин гэдэг сартууваахын үйл хэргийн төлөө орь залуу насаа өгсөн шүү дээ..Чамаас минь үлдсэн ганц дурсгал хээр хязаалан өнөөдөр ард цэргийн наадамд түрүүлж, Сүх жанжин болон түмэн олны баярын магнай тэнийлгэж байхад би хэрхэн чамайгаа дурсан санахгүй өнгөрөх билээ».

	Сүхбаатар Шагдар руу тонгойж:

	— Сайдын хэлдгийг дуулав уу? Бидний хэдэн хүн энэ намар Москва орох болж байна. Ленин багшид бараалхах болж байна даа... гэж тэсгэлгүй баяраа биедээ багтаан хадгалж чадахгүй байгаа бололтой, ихэд чухалчлан шивнэн хэлэв.

	Сүхбаатар жанжин, Ленин багшдаа бараалхаж золгох нь. Юутай их зол завшаан бэ! Ленин Сүхбаатар хоёр уулзана гэдэг жирийн хэрэг биш. Энэ бол хоёр гүрэн нүүр нүүрээрээ учран золгоно гэсэн үг гэж Шагдар бодож сууснаа гэнэт нэгийг сэдэн санаж,

	— Тэгвэл жанжин аа... Та миний энэ хязааланг аваад яваач гэж хэлэв.

	Сүхбаатар тачигнатлаа инээснээ бусдын анхаарал татсаныгаа мэдэж, доороо чимээгүй болоод:

	— Сайн морь хүрэхгүй газар үгүй гэдэг. Гэхдээ бидэн шиг ардаа алба ажил ихтэй улсад Москва гэдэг чинь мориор явж барах газар биш гэлээ.

	— Үгүй, та учрыг нь олсонгүй, би ондоо юм ярьж байгаа юм. Та миний энэ хязааланг авч яваад Ленин багшид бид бүгдийн өмнөөс бэлэг болгож барихгүй юу гэсэн юм. 

	— Аан, чи тийм утгаар ярьж байгаа хэрэг үү? гэж Сүхбаатар хэлэв. Түүний инээмсэглэл сарниж, царайд нь бодлогоширсон шинж орлоо. Тэгээд бөх харсан олон гэнэт түрхрэн шуугилдаж, дийлсэн бөхийн мэхийг магтан шагшихыг үл ойшоон Шагдар руу тонгойж:

	— Энэ морь чамд их дурсгалтай морь гэж би хүнээс дуулсан юм сан гэв.

	«Ерөөсөө юм анддаггүй, хачин хүн шүү» гэж Шагдар бодоод

	— Тийм ээ жанжин аа. Энэ морь миний хайрлаж явсан сайн санаат бүсгүйн дурсгал юм. Тэр хүн Ленин багшийн чин үнэнч шавь нь байсныг би хожим нь ухаарч ойлгосон доо. Тэгээд ч энэ морио Ленин багшид бэлэг болгон баримаар санагдлаа... гэж хэлээд «Би ер нь энэ хүнтэй юм ярихаараа дандаа л долоон булчирхайгаа тоочиж орхих юм. Хүний үг сэтгэл хоёрыг уудлан нээж чаддаг нь даанч сүрхий дээ. Тэгээд энэ хүн өөрөө Ленин багшийн шавь юм, багш нь ямар байдаг бол? Би барааг нь нэг хардаг юм гэхэд бас л ингээд хамаг байдгаа тоочих байх даа» гэж бодлоо.

	— Ленин багшид морь бэлэглэе гэнэ ээ? Нээрэн монгол хүнд түүнээс эрхэм бэлэг ховор биз. Чиний санаанд яасан сайхан юм оров оо! гэж Сүхбаатар хэлээд хичээнгүй сайд руу эргэвээс сайд машид таашаасан байртай мишээж:

	— Эр хүний цээжинд эмээлтэй хазаартай морь багтдаг гэсэн юм. Шагдар цэрэг ч аргагүй л нэг багтаалаа даа гэхэд ойр тойронд байсан улс цөм инээв.

	— За тэгвэл ингэе гэж Сүхбаатар эрс хэлээд Шагдар руу эргэж Наваан гуай та хоёр цаад морио нүдний цөцгий шиг хайрлаж арчилж бай. Намар явах болоход төлөөлөгчидтэй цуг явах хүмүүсийн тоонд чамайг оруулахыг би засгийн газраас хүсэн мэдүүлнэ гэсэн гэдэг.

	Жаамаа: За нэг иймэрхүү л юм болсон юм гэнэ билээ. Хүнд ярихаар тийм сонин биш байж магадгүй гэхдээ над мэтийн дотор нь орж хутгалдаж явсан хүнд сонин л түүх шиг санагддаг юм.

	Зохиогч: Шинэ жилийн өмнөхөн Жаамаа гуайг оршуулав. Бүх л насаараа хар бор ажил хийж, амьтан олонд тус хүргэж хал балгүй амьдарч явсан эгэл жирийн тэр хүнийг оршуулахад цугласан хүн цөөнгүй. Оршуулах ёслол цувран гарахад садных нь нэг хүүхдийн барьсан улаан дэр дээр Байлдааны гавьяаны улаан тугийн одон, партизаны тэмдэг хоёр гялалзахыг хараад хожуу боловч үнэн мөн олдсоныг ойлгож хувьдаа их баярлаж билээ.

	Дурсан гашуудсан хүмүүс үгээ хэлж гүйцэв. Өрөөсөн нүдэн дээрээ саран сорвитой Жаамаа гуайн нүүр дахин ертөнцийн барааг харахгүй боллоо.

	...Жаамаа гуайн ярьж байсныг эргэн санаж, ийнхүү тэмдэглэн суухад, түүний үрчлээтэй боловч амгалан тунгалаг царай нь нүднээс салахгүй юм. Өрөөсөн хөмсгөн дээрх саран сорви нь сэтгэлд буух юм. Тэр сорвийг санах бүр нөгөө моринд дайруулсан цагаантны хий дарсан бууны сумнаас олсон шархны сорви биш байгаа даа! Шагдар гээд л надад яриад байсан нь гэнэн дүүгээ төөрөлдүүлээд өөрийнхөө тухай яриад байсан юм биш байгаа даа гэж хааяа надад бодогддог болоод байгаа юм.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“Улсын хэвлэлийн газар” Улаанбаатар хотноо 1988 онд эрхлэн хэвлүүлсэн “МОНГОЛ ТУУЖ” номын гарчиг :

	 

	Бэлтрэг Дорж

	 

	Сүүлчийн галт тэрэг

	 

	Замын эхэн буюу хүний сайхан сэтгэл

	 

	Улаан гэрийн Юндэн

	 

	Уулын нууц

	 

	Уулын намар

	 

	Анхны шинэ жил

	 

	Хоёр туйл

	 

	Ховор хүн

	 

	Үймээн дунд

	 

	Хүйсийн хөндийд

	 

	Улаан хамбан зодогт буюу тавын даваа

	 

	Монгол домог

	 

	Шинийн гуравны саран

Автоматаар үүсгэсэн тайлбар]

	 

	Энэхүү "монгол тууж”-ийг олон улсын "шинэ ертөнц” цувралаар хэвлэв.

	 

	МОНГОЛ ТУУЖ

	 

	Улсын хэвлэлийн газар

	Улаанбаатар

	1988

	 

	"Монгол тууж" хэмээх энэ номд орчин үеийн монголын утга зохиолын ахмад, дунд, залуу үеийн төлөөлөгчдийн түүх хувьсгалын болон орчин үеийн сэдвээр бичсэн арван гурван тууж оржээ. Эдгээр туужид монголын жирийн ажилчин, малчин сэхээтний бүтээлч үйл ажиллагаа, тэдний ирээдүйд тэмүүлсэн хүсэл эрмэлзэл, ажил амьдралд нь гарч байгаа зөрчил маргаан, түүнийг хэрхэн давж байгааг уншигчид баатруудын нь сэтгэлзүйн өрнөл, хөгжил хөдөлгөөнөөр нь дамжуулан үзэж мэдэх болно.

	 

	 


“Улсын хэвлэлийн газар” Улаанбаатар хотноо 1988 онд эрхлэн хэвлүүлсэн “МОНГОЛ ТУУЖ” номын Хэвлэн нийтлэлийн мэдээлэл : 

	 

	МОНГОЛ ТУУЖ

	 

	Редактор : Дамдинсүрэнгийн Алтанхуяг

	Зураач : Д. Болдбаатар

	Уран сайхны редактор : Д. Сандагдорж

	Техник редактор : Д. Норовсамбуу

	Хянагч : Н. Сарантуяа, Т. Энхбаяр, Ц. Нямжав, Д. Чимэгээ, Ж. Сосорбарам, 

	 

	Өрөлтөд 1988-4-8

	Хэвлэлтэд 1988-5-20

	Цаасны хэмжээ 84X108/32.

	Өндөр хэвлэлийн цаас № 1.

	Үсэг: Утга зохиолын.

	Хх 20,5  

	Хнх 34,44 

	Тх 

	Хэвлэсэн тоо. 12000 

	ХГ № 326/87. 

	Зах. № 84 

	 

	Үнэ 14 төг 30 мөн

	 

	Улсын Хэвлэлийн Газар. 

	Улаанбаатар—11. Элдэв-Очирын гудамж, 7.

	 

	Д. Сүхбаатарын нэрэмжит Улсын Хэвлэлийн комбинатад хэвлэв.

	Улаанбаатар—46. Шмералийн гудамж. 2

	 

	 

	 

	 

	 

	 

	 

	 

	
Заметки

	 Коминтерны Алс Дорнодын нарийн бичгийн дарга нарын газар, Оросын Коммуннст Намын Төв Хорооны Алс Дорнодын улс түмэнтэй харилцах Сибирийн товчоо

	 Пянз тавьдаг дуу гаргагч

